
Útdráttur 

Ritgerð þessi gildir sem lokaverkefni til B.A.- gráðu í félagsráðgjöf við félagsvísindadeild 

Háskóla Íslands. Viðfangsefni ritgerðarinnar eru fangelsismál á Íslandi þar sem farið 

verður yfir upphaf refsinga hér á landi, þróun refsiaðferða og siðferðis því tengdu. Fyrst 

og fremst verður rætt um fangelsisrefsingar og gerð grein fyrir stöðu þeirra í dag, helstu 

álitamál varðandi refsiaðferðir og hvernig félagsráðgjafar geta nýtt sérþekkingu sína í 

störf innan fangelsismála. Evrópunefnd um varnir gegn pyntingum og ómannlegri eða 

vanvirðandi meðferð eða refsingu (CPT) hefur komið hingað til lands til að taka út 

aðstæður innan fangelsa ríkisins. Skýrsla nefndarinnar um aðstæður í fangelsunum gefur 

til kynna ýmis álitamál sem vert er að skoða. Þau atriði sem CPT-nefndarin setti helst út 

á í skýrslu sinni snúa að heilbrigðisþjónustu og aðbúnaði fyrir fanga í fangelsum ríkisins. 

Félagsráðgjafar eru tiltölulega nýkomnir til starfa innan Fangelsismálastofnunar og hefur 

starf þeirra samræmst stefnu um betrun fanga í afplánun. Stöðugildi félagsráðgjafa eru 

þó aðeins tvö sem gerir það að verkum að þeir ná ekki að sinna öllum þeim verkefnum 

sem þeir gætu annars sinnt. Það á vissan þátt í því að þjónusta við fanga getur vart 

samrýmst þeim lögum sem snúa að réttindum fanga í afplánun. Í ljósi þess er vert að 

skoða mögulegan ávinning af fjölgum stöðugilda félagsráðgjafa og ekki síst í ljósi vaxandi 

áherslu á betrun, sem refsiaðferð, í fangelsum ríkisins.  

Formáli  

Ritgerð þessi er 12 eininga lokaverkefni til B.A.-gráðu í félagsráðgjöf við 

félagsvísindadeild Háskóla Íslands. Ég vil þakka bæði Steinunni Hrafnsdóttur, 

leiðbeinanda mínum, og Snjólaugu Birgisdóttur, aðstoðarleiðbeinanda, fyrir góða tilsögn 

og gagnrýni við vinnslu ritgerðarinnar. Einnig vil ég þakka Arndísi Þorvaldsdóttur og 

móður minni, Kolbrúnu M. Haukdal Jónsdóttur, fyrir prófarkalestur og góðar ábendingar 

varðandi efnisatriði þessarar ritgerðar. Að lokum vil ég þakka fjölskyldu og vinum fyrir þá 

þolinmæði og stuðning sem þau hafa sýnt mér í gegnum námið í heild sinni.  

1 Inngangur 

Í öllum samfélögum gilda einhverskonar boð og bönn sem einstaklingum er ætlað að 

fara eftir. Lög og reglur gefa borgurum til kynna hvers er vænst af þeim, hverjar skyldur 

þeirra eru og hver eru þeirra réttindi. Án reglu- eða lagasetningar getur borgaranum 

reynst erfitt að átta sig á stöðu sinni. Ef engin lög ríkja innan þjóðfélaga myndi 

samfélagið fljótt leysast upp og hnigna vegna óvissu og upplausnar. Eins og áður segir 

gefa lög og reglur til kynna hvers er vænst af einstaklingum þjóðfélagsins og frávik frá 

því getur leitt til ákveðinna viðbragða frá samfélaginu. Frávik geta verið í báðar áttir, 

borgarinn gerir betur en vænst er af honum, sem oftar en ekki hefur jákvæðar 

afleiðingar, en aðgerða er þörf þegar borgarinn brýtur af sér, fer ekki að lögum og 

reglum samfélagsins. Þegar brotið er gegn lögum og reglum verða viðbrögð 

samfélagsins neikvæð og kann að leiða til beitingu viðurlaga. Það getur talist álitamál 

hvort að það sé yfirleitt rétt að refsa fólki og hvað teljist refsing og hvað ekki. Það hefur 

talist réttlætanlegt víðast hvar í heiminum að bregðast við óæskilegri hegðun með 

refsingum (Jónatan Þórmundsson, 1992).  

Félagsráðgjöf er faggrein sem snýr að því að greina samspil einstaklingsins og 

félagslegs umhverfis hans. Félagsráðgjafar leggja áherslu á að beita heildarsýn í því skyni 

að létta á álagi einstaklinga með því að efla þá til sjálfshálpar og kenna þeim að nýta sér 

bjargir í umhverfi sínu. Það leiðir til þess að þeir geti unnið úr vandamálum sínum og 

geti nýtt sér þau tækifæri sem eru í umhverfi þeirra (Pincus og Minahn, 1973). 

Félagsráðgjöf er faggrein sem hefur verið að eflast í fangelsum á Íslandi þó að enn sé 

töluverð þörf á fjölgun stöðugilda þeirra hjá Fangelsismálastofnun. Þeir geta nýtt 

sérþekkingu sína til þess að efla fanga til þess að snúa lífsháttum sínum á nýjar og 

uppbyggilegar brautir, efla sjálfstraust og byggja upp bjargir í umhverfi þeirra. Slík störf 

samhæfast vel stefnu Fangelsismálastofnunar um betrun fanga og því ættu 

félagsráðgjafar að vera veigameiri þáttur í þeirri starfsemi sem er á vegum 

fangelsisyfirvalda. 

Undanfarin ár og áratugi hefur mikið verið rætt um markmið refsinga og þær 

refsiaðferðir sem beitt er á hverjum tíma. Í kjölfar alþjóðlegrar samvinnu hefur 

umræðan orðið meiri hvað þetta varðar. Refsiaðferðir hafa mikil áhrif á einstaklinga sem 

þær þurfa að þola og geta oft á tíðum valdið óbætanlegu tjóni sem brýst út í samfélagið 

(Arndís Anna K. Gunnarsdóttir, 2011). Í alþjóðlegu samstarfi þykir það miður að 

refsiaðferðir einstakra ríkja brjóti í bága við þjóðréttarskuldbindingar og höfum við sætt 

skoðun varðandi refsiaðferðir á Íslandi sem vert er að rýna í. Með þessari ritgerð ætlar 

höfundur að reyna að varpa ljósi á eftirfarandi rannsóknarspurningar:  

 Hvernig refsiaðferðir voru fyrr á tímum og hvernig þeim er háttað í dag, 

hvernig þær hafa þróast og hvernig aðkoma alþjóðlegra stofnana hefur haft 

áhrif á aðferðafræði og stefnumótun fangelsismála á Íslandi.  

 Hvert er hlutverk félagsráðgjafa innan Fangelsismálastofnunnar að hvernig 

geta þeir haft áhrif á umbætur fangelsismála á Íslandi. 

Höfundur mun í fyrsta kafla ritgerðarinnar fjalla um hvernig refsing hefur verið 

skilgreind og hvert inntak hugtaksins er. Í öðrum kafla verður litið til uppruna refsinga á 

Íslandi en höfundur leggur áherslu á fangelsisrefsingar. Þá verður í þriðja kafla vikið að 

siðferðilegum grundvelli refsinga, réttarstöðu fanga í afplánun og áhrif fangelsisvistar á 

dómþolann sjálfan sem og aðstandendur hans. Þá fjallar fimmti kafli ritgerðarinnar um 

þau úrræði sem í boði eru fyrir dómþola hjá Fangelsismálastofnun ríkisins og í sjötta 

kafla verður farið yfir þá þjónustu sem í boði er fyrir fanga í afplánun. Í sjöunda kafla 

ritgerðarinnar er starf félagsráðgjafa almennt skoðað og hvernig sérþekking þeirra nýtist 

og getur nýst innan fangelsa. Í lok ritgerðarinnar, í áttunda kafla, verður gerð vikið að 

helstu álitamálum varðandi fangelsismál á Íslandi og farið yfir nýjustu skýrslu 

Evrópunefndar um varnir gegn pyntingum og ómannlegri eða vanvirðandi meðferð eða 

refsingu (CPT) sem gerði úttekt á aðstæðum í fangelsum landsins og helstu niðurstöður 

hennar ræddar. Í umræðukafla ritgerðarinnar verða svo tekin saman þau helstu atriði 

sem höfundi þykir ástæða til þess að draga fram varðandi refsiaðferðir og störf 

félagsráðgjafa á þeim vettvangi. 

2 Hvað er refsing? 

Hugtakið refsing er að vissu leyti afstætt hugtak þar sem það hefur verið notað í ýmsum 

útgáfum og við ýmis tilefni í gegnum tíðina. Það hefur til að mynda verið notað yfir 

daglega atburði sem fela í sér að þurfa að taka afleiðingum gjörða sinna. Refsing sem 

hér verður fjallað um er hluti af svokallaðri réttarvörslu. Réttarvarsla er byggð á því að 

virðingu skuli bera fyrir lögum og það misrétti sem verður við brot á þeim verði leiðrétt. 

Megin munurinn á slíkum refsingum og þeim refsingum sem beitt er í daglegu lífi er sá 

að ríkisvaldið beitir refsingu í formi réttarvörslu samkvæmt ákveðnum viðurlögum og 

sekt skal vera sönnuð svo að refsing sé heimil (Arndís Anna K. Gunnarsdóttir, 2011; 

Jónatan Þórmundsson, 1992). Hugtakið refsing getur því átt við ýmist hvort um ræðir 

formlega eða óformlega refsingu í margvíslegum tilgangi og aðstæðum. Notast er við 

refsingar í öllum samfélögum þó að þær séu mjög ólíkar á milli samfélaga og á það við 

bæði formlegar og óformlegar refsingar. Refsingar styrkja þau gildi sem viðurkennd eru í 

hverju samfélagi ásamt því að fæla þá sem eru í afbrota hugleiðingum frá því að fremja 

þau. Refsingar gera það einnig að verkum að dómþolar þurfa að þola skert frelsi og hafa 

því minni möguleika á því að fremja fleiri afbrot og reynt er að hefja endurhæfingu fyrir 

þá svo að þeir skili sér sem betri einstaklingar út í samfélagið á ný. Almenningsöryggi er 

einnig tryggt með því að fæla brotamenn frá afbrotum, einangra þá frá samfélaginu í 

ákveðinn tíma eða láta þá gjalda fyrir brot sitt á annan hátt. Því mætti segja að refsingar 

séu tæki sem stjórna hegðun fólks og koma í veg fyrir að hegðun þeirra brjóti í bága við 

viðurkennd gildi. Refsingar í samfélögum ráðast þó mikið af ríkjandi félagslegum, 

efnahagslegum og pólitískum aðstæðum (Miethe and Lu, 2005).  

Hugtökin refsing og afbrot eru að mörgu leyti nátengd hugtök þar sem að refsingar 

eru einungis framkvæmdar ef lög eru brotin og ekkert væri til sem kallast gæti afbrot 

nema lög myndu kveða á um refsingu yrði beitt við slíkri hegðun. Engin ein skilgreining 

er á refsingu í íslenskum lögum en hægt er að gera sér grein fyrir því til hvers hugtakið 

vísar með því að skoða það inntak sem felst í refsingunni sjálfri. Með því mætti segja að 

refsing sé ein tegund viðurlaga sem beitt er af ríkisvaldi gagnvart þeim sem hafa brotið 

gegn væntingum samfélagsins og gerst sekur um refsivert brot samkvæmt lögum 

landsins. Refsingin sem fylgir slíkri hegðun á að vera til þess fallin að valda brotamanni 

ákveðnum óþægindum og þjáningu ásamt því að hafa varnaðaráhrif á jafnt gerandann 

sjálfan sem og almenning (Jónatan Þórmundsson, 1992). 

2.1 Lög og reglur 

Dönsk refsilöggjöf var lögleidd á Íslandi árið 1838 án frekari tilskipana en skömmu síðar 

voru settar sérstakar tilskipanir um hin ýmsu brotasvið sem átti sérstakega við 

Íslendinga. Þessar tilskipanir lögðu grunninn að fyrstu heildstæðu refsilöggjöf Íslands 

sem samþykkt var árið 1869 þar sem ákvæði voru um ýmsar tegundir refsivistar fyrir 

stórvægileg afbrot. Bráðabirgðarákvæði var í lögunum um hýðingar hér á landi þar til að 

fangelsi yrðu starfrækt ásamt því að líflátsrefsingar með exi voru leyfðar fyrir 

alvarlegustu brotin (Jónatan Þórmundsson, 1992).  

Í 2. mgr. 70. gr. Stjórnarskrár lýðveldisins Íslands er það tekið skýrt fram að sá sem 

sakaður er um refsivert athæfi skuli vera talinn saklaus þar til sekt hans er sönnuð. 

Einnig kemur það fram í 6. gr. Mannréttindasáttmála Evrópu að engan skuli telja sekan 

fyrr en sekt hans sé sönnuð með lögum (Mannréttindasáttmáli Evrópu, 2001). Líkt og 

áður greinir eru refsingar hvergi skilgreindar sérstaklega en þó er ríkisvaldinu gefið leyfi 

til þess að refsa þjóðfélagsþegnum sínum. Í Stjórnarskrá lýðveldisins Íslands eru 

refsiaðferðum sett ofangreind takmörk en engin ákvæði eru um hverjar refsingarnar 

skuli vera eða hvernig skuli beita þeim (Arndís Anna K. Gunnarsdóttir, 2011). Ákvæði 

stjórnarskrárinnar sem snúa að refsingum fjalla fyrst og fremst um það í hvaða tilfellum 

megi refsa einstaklingi fyrir háttsemi sína. Ásamt því að veita ríkisvaldinu heimild fyrir 

beitingu refsingar fyrir ákveðin afbrot vernda ákvæði stjórnarskráarinnar einnig 

þjóðfélagsþegna fyrir ósæskilegri meðferð af hendi ríkisvaldsins sem endurspeglast í 68. 

gr. Stjórnarskrár lýðveldisins Íslands þar sem kemur fram að ekki megi beita vanvirðandi 

eða ómannúðlegri meðferð eða refsingu (Stjórnarskrá lýðveldisins Íslands nr. 33/1944).  

Með breytingum á lögum fangelsi og fangavist nr. 48/1988 voru samþykkt ný lög 

árið 2005, lög um fullnustu refsinga nr. 49/2005. Þessar breytingar snéru fyrst og fremst 

að því að draga fram réttindi og skyldur fanga ásamt því að draga fram hverjar 

lykiláherslur fullnustu refsinga ættu að vera. Með lögunum jókst, til að mynda, áhersla á 

betrun fanga í afplánun. Betrun felur meðal annars í sér að veita föngum tækifæri til 

þess að sækja þá meðferð sem þeir þurfa á að halda, mennta sig og/eða stunda vinnu á 

meðan afplánun stendur. Þessi þjónusta getur markvisst dregið úr endurkomutíðni 

fanga sem ljúka afplánun þar sem þeir fá markvissan undirbúning áður en þeir fara út í 

samfélagið aftur (Ríkisendurskoðun, 2010). Það sem telst til refsinga samkvæmt 



11 

almennum hegningarlögum nr. 19/1940 er fangelsi og fésektir. Hér verður fyrst og 

fremst fjallað um það sem snýr að fangelsum og fangelsisrefsingum. 

3 Uppruni refsinga og fangelsa á Íslandi 

Við landnám Íslands komu hingað Landnámsmenn frá Noregi, Írlandi og Skotlandi og 

fluttu þeir með sér réttarvenjur og hugmyndir frá sínum heimalöndum. Undir lok 

landnámsaldarinnar (870-930) þótti mikilvægt að móta sér íslenska þjóðfélagsskipan úr 

þeim ólíku réttarhugmyndum sem höfðu blandast saman úr ólíkum þjóðfélögum. Efnt 

var til þinghalds sem varð til þess að allsherjarríki var stofnað árið 930 og 

þjóðveldistíminn (930 - 1262) tók við. (Sigurður Líndal, 2007; Lúðvík Ingvarsson, 1970). 

Heimildir um refsingar á þjóðveldistímanum eru helst að finna í Grágás og í sögum sem 

til eru frá þessum tímum. Grágás var þó ekki rituð fyrr en á síðustu áratugum 

þjóðveldistímans svo að lög voru ekki til í rituðu máli fyrir það. Leturgerð og bókagerð 

var ekki þekkt hér á landi á fyrstu öldum þjóðveldistímans svo að lög voru einungis til í 

minnum ákveðinna manna. Þó er ekki talið að gleymska þeirra manna sem áttu að 

varðveita lagaákvæði í minni sínu hafi valdið glötunar á þeim. Ritun laga hófst árið 1117 

og voru lögin endurskoðuð um leið. Sú endurskoðun varð að Hafliðaskrá sem skrifuð var 

frá 1117-1118 og var hún helsta heimild laga það sem eftir var að þjóðveldistímanum 

(Lúðvík Ingvarsson, 1970). Grágás er samansafn af þeim lagaskrám sem gerðar hafa 

verið á þjóðveldistímanum og í henni er bæði refsinga og réttarreglna getið. Ekki er þó 

gefið upp hver markmið ákvæðanna er eða hvers vegna ákveðin voru sett, eins og gert 

er í nútímanum. Því er erfitt að gera sér grein fyrir tilgangi þeirra refsiákvæða sem voru 

á þjóðveldistímanum en hægt er að gera sér það í hugarlund með ýmsum heimildum úr 

Íslandssögunum og öðrum frásögnum frá þessum tímum. 

Út frá þeim heimildum má greina að refsingar áttu að hafa áhrif á afbrotavilja 

manna ásamt því að þeir sem fyrir afbrotinu urðu skyldu fá uppreisn æru og uppreisn 

fyrir þá niðurlægingu sem hann hefur orðið fyrir vegna afbrotsins. Orðstír manna var 

það dýrmætasta sem þeir áttu og að brotaþoli gangi fari ekki fram á refsingu sem lög 

lögðu við brotinu olli því að viðkomandi hlaut fyrirlitningu frá öðrum í samfélaginu 

(Lúðvík Ingvarsson, 1970). Á þjóðveldistímanum var fyrst og fremst beitt þremur 

refsiaðferðum og voru tvær þeirra samkvæmt norrænum siðvenjum, útlegð og 

skóggangur, og svo fjörbaugsgarður sem ekki þekktist utan Íslands (Jónatan 

Þórmundsson, 1992; Einar Laxness, 2001). Ekki þekktust refsingar á borð við 

líkamsrefsingar og dauðarefsingar fyrr en Jónsbók kom til sögunnar árið 1281 þrátt fyrir 

að slíkar refsingar hafi viðgengist meðal Norðurlandaþjóða. Þó kom það fyrir að 

einstaklingar tóku lögin í sínar eigin hendur og framkvæmdu dauðarefsingu. Einnig kom 

Jónsbók með ákvæði um víðtækari réttindasviptingu og upptöku eigna (Lúðvík 

Ingvarsson, 1970; Jónatan Þórmundsson, 1992). Ekki gátu konur og börn, yngri en 16 

ára, verið aðilar sakamála, vígsakaraðilar, en þau mál þóttu illa rekin og ekki talin gefa 

vígmönnum viðhlítandi refsingu. Konur höfðu mikil áhrif þar sem að þær voru í miklum 

samskiptum við stórfjölskylduna og réðu yfir heimilisfólki vegna nálægðar við það. Þær 

höfðu áhrif á blóðhefnd og málaferli og efnahagsleg þýðing þeirra gat verið mikil vegna 

eigna. Þær þurftu að fara krókaleiðir til þess að ná sínu fram meðan karlar gátu beitt sér 

sjálfir. Konur höfðu mikil áhrif á það sem karlar þeirra gerðu, töluðu um fyrir þeim, 

fengu þá til þess að láta af eða framkvæma. Margar sögur eru af sáttafundum kvenna og 

áhrif vegna hefnda, þær drógu mikið úr hefndum og fóru fram á sættir og stjórnuðu 

þeim oft á tíðum (Agnes S. Arnórsdóttir, 2011). 

Refsingar eiga uppruna sinn í hefndinni, hefndin hefur verið fyrsta andsvar við árásum 

og ágengni. Hefndin svalaði hefndarþorsta og bjargaði mannorðinu ásamt því að í henni 

fólst viss ógnun sem hindrað gat frekari árásir. Hefnd er eitthvað sem virðist vera 

mönnum í blóð borin og í eðli mannsins að hefna fyrir það sem gert er á þeirra hlut. 

Með hefndinni virðist fylgja ákveðin friðþæfing eða sefun þar sem að gjalda eigi líkt með 

líku. Hefndin var síðar leyst af hólmi með öðrum refsingum þegar ættir tóku að stækka 

og valdhafar réðu yfir stærri svæðum. Það þurfti að ganga á milli aðila og sætta þá með 

öðrum aðferðum. Þörfin fyrir frið í samfélagi manna kallaði á reglur um refsingar og 

finna þann góðan meðalveg sem tekur tilliti bæði til hagsmuna einstaklinga sem verða 

fyrir broti og hagsmuna heildarinnar þar sem friður og réttlæti á að ríkja. Í Grágás má 

finna ýmis ákvæði sem tengjast hefnd en hún er hvergi orðuð beint. Skilgreiningin á 

hefnd var jákvæð, það mátti hefna fyrir líkamsárásir, legorð, meiðyrði og þjófnað. Sá 

réttur var tímabundinn og staðbundinn og tók til líkamsárása eða vígs og sá sem hefndi 

varð að lýsa vígi og hylja hræ svo að athæfið myndi ekki teljast sem morð. Þó var það 

ekki viðurkennt eða leyfilegt að ræna eða skemma eignir annarra í þeim tilgangi að 

hefna. Þar sem ekkert framkvæmdarvald var á þjóðveldistímanum urðu menn að tryggja 

öryggi sitt með ógn sem fældi aðra sem og brotamann frá því að ráðast að sér á 

einhvern hátt (Lúðvík Ingvarsson, 1970). 

3.1 Upphaf fangelsisvistunar á Íslandi 

Áður en fyrsta fangelsi landsins tók til starfa voru lög sem lögðu til fangelsisrefsingar við 

ákveðnum alvarlegum brotum. Í þeim tilfellum sem að slík brot voru framin og íslenskir 

dómstólar dæmdu til fangelsisvistar samkvæmt lögum, þurfti að senda dómþola til 

Danmerkur til afplánunar. Það kom þó fyrir að íslenskir dómstólar dæmdu brotamenn til 

fangelsisvistar án þess að lög gáfu til þess leyfi eða þá að þeir dæmdu eftir erlendum 

lögum. Betrunarhús var algengasta tegund fangelsa á þessum tímum í Evrópu en þrátt 

fyrir það var fyrsta hugmyndin um að reisa fangelsi hér á landi sú að reisa hegningarhús 

árið 1733. Munurinn á betrunarhúsi og hegningarhúsi er þó mjög óljós að því 

undanskildu að hegningarhús er meira ætlað stórglæpa- og síbortamönnum. Ekki voru 

dönsk stjórnvöld meðfallin þeirri hugmynd og komu með ýmis rök sem mæltu gegn 

þessum framkvæmdum. Vegna þessa efasemda um nytsemi hegningarhúss hér á landi 

var ákveðið að skoða málið nánar og féll það niður um tíma vegna lítils áhuga á því á 

Alþingi (Jónatan Þórmundsson, 1992).  

Ekki var fallist á það að reisa hegningarhús hér á landi heldur var horft meira til 

nágrannalandanna og ákveðið að skoða frekar hugmyndina um betrunarhús. Óskir 

landsmanna voru þær að betrunarhús yrði reist þar sem minni háttar brotamenn, 

betlarar, flakkarar, erfið börn og vanþroska fólk yrði vistað og þeim kennt að vinna, 

hlýða og markvisst reynt að gera þá að betri borgurum. Ýmsar hugmyndir komu upp um 

hvernig betrunarhúsið yrði rekið og hversu mörg þau skyldu að vera. Stjórnvöld í 

Danmörku hlustuðu á tillögur Íslendinga um betrunarhús en viðhöfðust þó ekki og ekki 

varð neitt úr hugmyndunum að sinni. Ákveðnar breytingar urðu þó þegar refsilöggjöfinni 

var breytt á þann veg að dómur til fangelsisvistar var leyfður vegna fleiri afbrota ásamt 

því að harðindi í landinu urðu til þess að afbrotum fjölgaði mikið. Þessar breytingar urðu 

til þess að dönsk stjórnvöld tóku við sér og samþykktu tillögur um að reist yrði 

betrunarhús á Íslandi árið 1759 (Jónatan Þórmundsson, 1992). 

3.1.1 Betrunarhúsið á Arnarhóli 

Hafist var handa við að reisa betrunarhúsið á Arnarhóli árið 1761 en framkvæmdir við 

standsetningu þess töfðust töluvert og því var ekki starfsemi í húsinu fyrr en 10 árum 

seinna en framkvæmdir hófust, eða árið 1771. Talið var að húsið myndi rúma 54 

hefðbundna fanga og 16 stórglæpamenn. Engar fastar reglur voru í gildi um starfsemina 

í húsinu fyrr en henni var sett stofnskrá árið 1784. Starfsemin í húsinu og húsnæðið sjálft 

var mun betra en tíðkaðist í erlendum betrunarhúsum ásamt því að meðferðin á 

föngunum þótti einnig mannúðlegri. Ólafur Stefánsson var stiftamtmaður og stjórnaði 

betrunarhúsinu á Arnarhóli frá 1790 - 1803. Hans stjórnunarhættir voru ólíkir þeim 

stjórnunarháttum sem tíðkuðust í öðrum löndum. Hann vildi að fangavistin væri sem 

líkust störfum á fyrirmyndar heimilum og fangar skyldu vinna þá vinnu sem skilaði sem 

mestum arði. Aðferðir hans færði föngunum reynslu við vinnu og efldi þá sem virka 

þjóðfélagsþegna ásamt því að skila sparnaði. Með þessu taldi hann að hægt væri að 

draga úr þeim neikvæðu áhrifum sem lokað fangasamfélag getur haft á einstaklinga. 

Starfsemi betrunarhússins á Arnarhóli tók svo að minnka þar til að starfsemin var lögð  

niður árið 1813. Árið 1816 var hegingar- og betrunarhússvist afnumin hér á landi og í 

kjölfar þeirra breytinga var farið að beita hýðingum sem refsingu og fangaflutningar til 

Danmerkur hófust á ný. Ekkert afplánunarfangelsi var hér á landi eftir að starfsemi 

betrunarhússins á Arnarhóli var lögð niður fyrr en að hegningarhúsið á Skólavörðustíg 

var tekið í notkun árið 1875 (Jónatan Þórmundsson, 1992). 

3.1.2 Hegningarhúsið við Skólavörðustíg 

Upphaf þeirrar ákvörðunar að reisa Hegningarhúsið við Skólavörðustíg var til komin með 

tilskipun frá Danmörku árið 1871 að reisa skyldi hegningarhús í Reykjavík og var það 

reist árið 1873 þó starfsemi hafi ekki hafist í því fyrr en 1875 (Jónatan Þórmundsson, 

1992). Húsið er enn þann dag í dag notað sem fangelsi og það gerir það að elsta fangelsi 

landsins og friðaði Húsafriðunarnefnd húsið árið 1978 (Fangelsismálastofnun, e.d.). 

Nánar verður fjallað um starfsemi Hegningarhússins hér að neðan og starfsemi þess í 

dag. 

3.1.3 Önnur héraðsfangelsi 

Með sömu tilskipun og ákveðið var að reisa hegningarhúsið við Skólavörðustíg var einnig 

tekið fram að það skyldi reisa önnur fangelsi utan Reykjavíkur, eða svokölluð 

héraðsfangelsi. Héraðsfangelsin voru reist í helstu bæjarkjörnum á Íslandi og voru þau 

tekin í notkun árið 1876. Í dag eru þessi svokölluðu héraðsfangelsi fangageymslur á 

lögreglustöðvum um allt land (Jónatan Þórmundsson, 1992).  

4 Siðferðilegur grundvöllur refsinga 

Saga refsinga ber með sér að talið hefur verið réttlætanlegt að refsa einstaklingum fyrir 

óæskilega háttsemi sína. Refsingar hafa þó breyst töluvert í tímans rás og ýmsar 

refsingar sem þóttu réttlætanlegar áður fyrr þykja brjóta á menningar- og 

mannúðarviðhorfum nútímans. Má þá helst nefna líkamlegar refsingar á borð við 

hýðingar, hengingar og aflífun (Jónatan Þórmundsson, 1992). Það getur verið fín lína á 

milli refsinga, eins og þær eru skilgreindar með tilliti til tilgangs þeirra, og 

ómannúðlegrar meðferðar og pyntingar. Því er mikilvægt að þeir sem starfa með 

föngum séu meðvitaðir um siðfræði og þau mannréttindi sem hver og einn hefur rétt á 

þrátt fyrir misgjörðir þeirra (Ward og Salmon, 2009). Refsingar fela óneitanlega í sér 

frelsisskerðingu einstaklinga og brjóta þær gegn þeim mannréttindum sem viðurkennd 

hafa verið hér á landi, að virða skuli lágmarks mannréttindi einstaklinga. Það sjónarmið 

hefur þó heyrst að þegar einstaklingar brjóta af sér á þann hátt að leyfilegt sé að beita 

refsingu hafi þeir afsalað sér sínum mannréttindum til frelsis (Arndís Anna K. 

Gunnarsdóttir, 2011). 

Mannréttindasáttmáli Evrópu var fyrst samþykktur hér á landi árið 1950 og var 

Ísland eitt af 12 löndum sem skrifuðu undir sáttmálann. Sáttmálinn hefur í öll þessi ár 

spilað stórt hlutverk þegar kemur að því að vernda mannréttindi einstaklinga í Evrópu og 

veita ákvæði hans mestu verndina í samanburði við aðra sambærilega sáttmála 

(Mannréttindasáttmáli Evrópu, 2001). Mannréttindasáttmáli Evrópu er gerður á vegum 

Evrópuráðsins og nú eru aðildarríki þess orðin 47 talsins. Eitt af skilyrðum Evrópuráðsins 

er að aðildarríki undirriti sáttmálann og því hefur aðildarríkjum sáttmálans fjölgað úr 12 í 

47 frá samþykki hans. Í Mannréttindasáttmála Sameinuðu þjóðanna eru dregin fram þau 

grundvallar mannréttindi sem hver og einn á að njóta. Sáttmálanum, ásamt tilteknum 

viðaukum við hann, var veitt lagalegt gildi að íslenskum rétti með lögum nr. 62/1994 

(Oddný Mjöll Arnardóttir, 2011). Í 3. gr. sáttmálans kemur fram að allir eigi rétt til lífs, 

frelsis og mannhelgi og ekki er heimilt að beita neinn pyntingum, grimmilegri, 

ómannlegri eða vanvirðandi meðferð eða refsingu. Þá kemur fram í 5. gr. að aðeins megi 

svipta menn frelsi með lögum (Mannréttindaskrifstofa Íslands, e.d.). 

Í 29. gr. Mannréttindasáttmála Sameinuðu þjóðanna kemur fram að allir beri 

ákveðnar skyldur til samfélagsins og við beitingu sinna réttinda samkvæmt sáttmálanum 

skuli allir um leið viðurkenna þau sömu réttindi sem aðrir hafa. Þannig eru allir háðir 

ákveðnum takmörkunum sem fylgja réttindum þeirra svo að almannaregla og almenn 

velferð viðhaldist í lýðfrjálsu þjóðfélagi (Mannréttindaskrifstofa Íslands, e.d.). Ekki er 

ríkjandi samkomulag um þetta viðhorf til mannréttinda þar sem að erfitt getur verið að 

setja mörk um það hvenær hegðun skuli leiða til skertra mannréttinda og hversu mikið 

mannréttindi skuli skerðast við slíka hegðun. Það er þó staðreynd að mannréttindi 

brotamanna eru skert þegar dómur fellur um að viðkomandi skuli sæta ákveðinni 

refsingu og má réttlæta það með því að einstaklingar skuli njóta fullra mannréttinda svo 

lengi sem þeir skerði ekki mannréttindi annarra með hegðun sinni eða athæfi. Skerðing 

á mannréttindum brotamanns er því framkvæmd í þeim tilgangi að koma í veg fyrir 

alvarlegri skaða svo lengi sem önnur úrræði, sem eru minna skaðleg en þó jafn 

árangursrík, séu ekki í boði (Arndís Anna K. Gunnarsdóttir, 2011). 

4.1 Réttlæting refsinga 

Allt fram að 19. öld var það markmið uppi að að refsingin væri samræmi við það brot 

sem var framið og að persónuleg ábyrgð á gjörðum brotamanns væri meginatriðið. 

Yfirlýst markmið refsinga var að þær yrðu öðrum til varnaðar ásamt því að tjón af 

völdum afbrotsins yrði bætt og hefndum yrði náð fram. Einnig ríkti það viðhorf að 

refsingin ætti að vera sjálfum dómþola víti til varnaðar en um leið að veita honum 

betrun (Jónatan Þórmundsson, 1992). 

Frá fornu fari hafa varnaðarástæður verið helstu rök þess að refsingum sé beitt við 

brotum á gildandi lögum viðkomandi samfélags. Varnaðarástæðum hefur verið skipt í 

sérstakar varnaðarástæður annarsvegar og almennar varnaðarástæður hinsvegar. 

Sérstakar varnaðarástæður eru þær varnaðarástæður sem eiga að ná til þeirra sem 

brjóta af sér og koma í veg fyrir að þeir brjóti af sér aftur af ótta við aðra og harðari 

refsingu. Almennar varnaðarástæður eiga að ná til almennings, vera þeim víti til 

varnaðar og hafa fráfælingar- og siðamótunaráhrif. Þessar hugmyndir samræmast 

markmiðum refsinga að því leyti að þær eiga að draga úr eða afstýra afbrotum, þ.e. að 

hinn brotlegi fremji ekki afbrot aftur og að almenningur forðist að fá á sig dóm til 

refsingar. Ekki er vitað hversu mikil áhrif varnaðaráhrifin hafa í raun og veru þar sem 

erfitt er að mæla slík áhrif. Í samhengi við sérstök varnaðaráhrif má nefna svokölluð 

ítrekunaráhrif og refsiþyngingarástæður vegna fyrri hegðunar sem hafa þau áhrif að 

refsing þyngist eftir því sem sakaferill brotamanna lengist (Jónatan Þórmundsson, 1992). 

Í 71. gr. hgl. nr. 19/1940 kemur fram að  heimilt er að herða refsingu sökunauta hafi 

hann áður verið dæmdur sekur fyrir brot og gengist undir refsingu hér á landi, átt 

hlutdeild í slíku broti eða gert tilraun til þess háttar brots. 

Ýmsar kenningar hafa verið settar fram af fræðimönnum um það hvers vegna 

réttlætanlegt sé að beita refsingum gegn brotamönnum. Í því sambandi má helst nefna 

tvö ólík sjónarmið sem flestir fræðimenn virðast notast við. Það eru endurgjaldstefnan 

annars vegnar, eða gjaldstefnan eins og hún er jafnframt kölluð, og nytjastefnan hins 

vegar. Rekja má þessa tvískiptingu réttlætingarkenninga aftur í fornöld. 

Endurgjaldstefnan byggðist í upphafi á því að nauðsynlegt væri að refsa þar sem að 

brotið hafi þegar verið framið og skaðinn væri skeður. Þeir sem aðhylltust 

nytjastefnunni töldu refsingar nauðsynlegar þar sem að þær kæmu í veg fyrir frekari 

afbrot í framtíðinni. Báðar þessar stefnur voru ríkjandi frá miðöldum og fram að 19. öld 

þar sem að markmið refsinga á þeim tíma var fyrst og fremst almenn fráfæling og 

endurgjald. Endurgjaldstefnan miðar að endurgjaldinu og nytjastefnan miðar að 

almennu fráfælingunni (Arndís Anna K. Gunnarsdóttir, 2011). 

4.2 Viðhorf til refsinga 

Fram til miðrar 19. aldar má segja að svokölluð klassísk stefna hafi verið ríkjandi hvað 

varðar refsingar sem rekja má til fræðimannsins Cesare Bonesana Beccaria. Sú stefna 

einkenndist af því að ekki var tekið mikið tillit til persónulegra þátta dómþola, andlegs 

ástands og annarra eiginleika einstaklingsins sem áhrif geta haft á refsingu. Sök 

afbrotamannsins og persónuleg ábyrgð hans á gjörðum sínum voru lykilatriði og 

refsingin skyldi vera réttlát og í samræmi við brotið. Refsingar áttu að koma í veg fyrir að 

dómþoli myndi brjóta af sér aftur ásamt því að vera öðrum víti til varnaðar. Í lok 19. 

aldar var hugtakið „klassíska stefnan“ notað yfir hugmyndir annarra fræðimanna um 

hver ákvörðun viðurlaga ætti að vera. Þær hugmyndir byggðu á því að taka ætti meira 

tillit til persónulegra þarfa og einstaklingseinkenna dómþola hvers um sig. Sérstök 

áhersla var lögð á varnaðaráhrif þar sem refsingar áttu að hafa nytsamleg áhrif hvort 

sem það tengdist því að endurhæfa dómþola eða fæla hann frá frekari afbrotum. Þessir 

þættir þóttu nauðsynlegir til þess að bæta dómþola og gera hann að betri 

þjóðfélagsþegn. Með þessum breytingum á viðhorfum urðu refsingar mannúðlegri og 

minna var um þá harðneskju sem fylgdi refsingum áður fyrr (Jónatan Þórmundsson, 

1992). 

Seinna kom ruddi önnur stefna sér upp á yfirborðið sem var kölluð pósitívíska 

stefnan og snéri hún fyrst og fremst að því að refsiákvörðunin ætti að byggja á þeirri 

hættu sem stafaði af dómþola fyrir samfélagið til frambúðar. Í þessu fólst að 

einhverskonar meðferð þyrfti að vera í boði fyrir dómþola til að minnka þá hættu sem 

stafaði af brotamönnum. Meðferð myndi laga dómþola að þeim kröfum sem  samfélagið 

setur hvað varðar hegðun. Brotamennirnir væri í raun ekki fangar í fangelsi heldur 

vistmenn á sjúkrahúsi þar sem að þeirra þörfum yrði mætt varðandi sálfræði- og 

læknisaðstoð, menntunaraðstöðu og ráðgjafarþjónustu. Í kjölfar þessara hugmynda 

vaknaði svokölluð meðferðastefna sem hafði mikil áhrif á refsilöggjöf og framkvæmd 

hennar víða um lönd í byrjun 20. aldarinnar. Einkenni meðferðarstefnunnar voru fyrst 

og fremst þau að taka skyldi mið af félagslegum aðstæðum og þörfum hvers 

brotamanns. Markmið meðferðarinnar var að fundin væri frambúðarlausn fyrir 

brotamanninn sjálfan svo að hann gæti orðið hæfari þjóðfélagsþegn þegar hann snéri 

aftur til samfélagsins eftir afplánun. Mikil bjartsýni var fyrir því að hægt væri að 

endurhæfa og aðlaga brotamenn að þjóðfélaginu og þar með að tryggja öryggi 

samfélagsins. Þó voru aldrei skýr þáttaskil í stefnubreytingum hér á landi við upphaf og 

lok meðferðarstefnunnar þar sem að stefnan náði ekki eins mikilli fótfestu hér á landi 

eins og á hinum Norðurlöndunum (Jónatan Þórmundsson, 1992). 

Fangelsismálastofnun ríkisins gaf frá sér markmið í fangelsismálum árið 2004 þar 

sem tekin voru saman þau helstu sjónarmið sem voru ríkjandi á þeim tíma varðandi 

fullnustu fangelsisdóma. Þar kemur fram að meginmarkmið fangelsunar væri að 

fangelsisvist færi fram með þeim hætti að réttaröryggi almennings yrði tryggt og að 

varnaðaráhrif fangelsisvistunar væru virt. Þá segir að stefnt yrði að því að fangar komi 

sem bættari einstaklingar aftur út í samfélagið eftir afplánun refsingarinnar svo að 

endurkomutíðni fanga verði minni. Þá kemur fram í skýrslunni að það sé talið 

þjóðfélagslega hagkvæmt hversu mikið er lagt uppúr því að afplánunin sé örugg, vel 

skipulögð, að vel sé komið fram við fangana ásamt því að umhverfið innan fangelsisins 

hvetji fanga til þess að vinna í eigin vandamálum og byggja sig upp. Fjallað er um að 

horfa þurfi til ýmissa þátta í átt að því að markmiðum þessum verði náð og má þá helst 

nefna meðferðarþörf, áhættumat, sálfræðilega- og félagslegan stuðning ásamt getu til 

náms eða atvinnu (Valtýr Sigurðsson, 2004). 

4.3 Réttarstaða fanga og áhrif fangelsisvistar 

Með réttarstöðu fanga er átt við þau réttindi sem fangar hafa ásamt þeim skyldum sem 

á þeim hvíla samkvæmt lögum. Áður fyrr var lítið um ákvæði um réttindi fanga í lögum 

og reglugerðum. Helst voru svokallaðar ívilnanir nefndar í lögum sem snéru að því að 

fangar nytu ákveðinnar náðar og miskunnar frá fangelsisyfirvöldum ef þeir hegðuðu sér 

vel. Með lögum nr. 42/1985 voru ákvæðum um réttindi fanga bætt inn með lögum nr. 

48/1988. Þar voru ákvæði um ívilnanir hvergi sjáanleg heldur voru aðeins ákvæði um að 

fangar skyldu njóta margvíslegra réttinda. Þessum ákvæðum hefur þó ekki verið 

framfylgt eins og skyldi í raun og veru. Það virðist frekar gilda, um réttarstöðu fanga, að 

horft sé í ríkari mæli til þess sem þeir skuli sætta sig við og þola en lagalegra réttinda 

þeirra. Í dag njóta fangar aukinna réttinda og má til dæmis nefna rétt þeirra til að kæra 

þær ákvarðanir stjórnvalda sem þeim líkar ekki til æðra stjórnvalds (Jónatan 

Þórmundsson, 1992). 

Réttindum fanga má skipta niður í almenn mannréttindi og sérstök réttindi. Í 

almennum mannréttindum felast þau réttindi sem meðal annars fram koma í 

Mannréttindasáttmála Evrópu svo lengi sem þau réttindi samrýmast framkvæmd 

refsingarinnar. Ýmis ákvæði Mannréttindasáttmála Evrópu fjalla um það að ekki megi 

skerða frelsi manneskju nema í samræmi við ákvæði í laga í viðkomandi landi. Dæmi um 

slík réttindi eru mannhelgi og mannvirðing, kosningaréttur, kjörgengi (þó ekki á meðan 

afplánun stendur), tjáningarfrelsi, stofnun hjúskapar ásamt málarekstri og 

lögfræðiaðstoðar. Sérstök réttindi ná helst yfir þann rétt fanga sem snýr að samskiptum 

við umheiminn eins og bréfskipti, símtöl og heimsóknir á meðan afplánun stendur 

(Jónatan Þórmundsson, 1992; Mannréttindasáttmáli Evrópu, 2001).  

Það er ekkert vafamál að fangelsisrefsing hefur veruleg áhrif á dómþola og ekki síst 

hans nánustu aðstandendur. Þeir persónulegu þættir sem að fangelsisrefsing hefu hvað 

mest áhrif á eru til dæmis frjálsræði, sjálfræði, réttarstaða, fjárhagur og persónuleg 

tengsl við sína nánustu. Segja má að fangar missi þann rétt að geta umgengist þá sem 

hann kýs sjálfur. Fangar þurfa að sætta sig við að búa með samföngum sínum og þola 

ýmiskonar óþægindi sem fylgir sambúð fjölda afbrotamanna (Jónatan Þórmundsson, 

1992). 

4.3.1 Áhrif fangelsisvistar á dómþola og aðstandendur hans 

Að upplifa fangelsisvist á eigin skinni er í rauninni það eina sem getur gefið manni rétta 

mynd af því hvernig fangelsislífið er og hvaða áhrif það hefur á mann. Lög, rannsóknir og 

stjórnsýslufyrirmæli eru ekki eitthvað sem getur gefið manni raunverulega innsýn inn í 

heim þeirra sem dvelja innan fangelsisveggja gegn frjálsum vilja. Fangelsisvist  getur haft 

bæði félagsleg og sálræn áhrif á dómþola og erfitt getur reynst fyrir hann að koma þeim 

tilfinningum á framfæri við þá sem ekki hafa svipaða reynslu. Fangar upplifa mikla 

einangrun þó að sérstök réttindi í formi símtala, heimsókna og bréfaskipta rjúfi þá 

einangrun að einhverju leyti. Samfélagið innan fangelsisveggjanna er gjörólíkt því 

samfélagi sem fyrir utan er og má helst líkja við gervisamfélag sem hefur gjörólíkar 

reglur og hefðir en fólk á að venjast í hinu almenna samfélagi. Þarna tekur fólk aðeins 

þátt í samfélaginu yfir ákveðið tímabil sem ekki er varanlegt. Fangarnir losna í flestum 

tilfellum úr afplánun á einhverjum tímapunkti og geta þá byggt líf sitt upp  að nýju í hinu 

almenna samfélagi. Þó getur það reynst þrautinni þyngra sem byggist á því hversu ólík 

þessi samfélög eru í raun og veru. Þeir þættir sem einstaklingar þroska með sér í 

eðlilegu samfélagi, í kringum vini, fjölskyldu og aðstandendur, eru ólíkir þeim þáttum 

sem fangi þroskar með sér í vissri einangrun frá sínum nánustu. Þá færni er erfitt að 

læra (Jónatan Þórmundsson, 1992). 

Rannsóknir hafa sýnt fram á að þeir fangar sem eru í góðum samskiptum við sína 

nánustu eru líklegri til þess að ná lífi sínu á strik eftir afplánun í fangelsi (Fishman og 

Alissi, 2007). Mikil fjarlægð getur myndast á milli fanga og aðstandenda og ekki síst 

fanga og barna þeirra þegar foreldri hefur afplánun í fangelsi. Fangar sem eru foreldrar 

og hefja afplánun eru ekki aðeins sviptir frjálsræðinu heldur eru þeir einnig sviptir því að 

geta sinnt foreldrahlutverki sínu eins og skyldi og börnin hafa ekki eins mikla nálægð við 

foreldri sitt og áður (Johnston, 2007). Töluverðar breytingar verða lífi fólks þegar náinn 

aðstandandi er frelsissviptur og fluttur af heimili sínu, mögulega frá fjölskyldu sinni og 

börnum. Fanginn kemur þó inn í nýtt samfélag þar sem fleiri eru í svipuðum sporum og 

hann, honum er veitt ýmis þjónusta eins og andlegur stuðningur, starf, menntun, fæði, 

húsnæði og afþreying. Slík þjónusta er ekki í boði fyrir þá sem verða eftir á heimili 

fangans.  Eiginkonur sem misst hafa eiginmann sinn af heimilinu og mögulega þær tekjur 

sem að hann aflaði fyrir heimilið eiga oft erfitt á meðan á afplánun stendur. Þeir sem 

verða eftir þurfa ekki síður á aðstoð að halda og aðlagast breyttum aðstæðum. Ef 

þessum þáttum er ekki sinnt  getur fangelsisrefsingin haft mun breiðari og alvarlegri 

áhrif en henni er ætlað að gera (Fishman og Alissi, 2007). 

Í gegnum tíðina hefur verið mikið verið skoðað hvaða refsiaðferðir skili helst þeim 

árangri sem leitað er eftir með refsingunum. Eins og fram hefur komið er fyrst og fremst 

verið að leitast eftir því að bæta brotamannin þannig að hann fremji ekki afbrot á ný og 

læri að fylgja gildum samfélagsins. Rannsóknir hafa sýnt fram á að hertar refsiaðferðir 

hafa ekki jákvæð langtíma áhrif á tíðni afbrota. Fjölgun fanga vegna lengri afplánunar 

eykur álag á fangelsiskerfið ásamt því að kostnaður eykst við reksturinn. Mikilvægt er að 

mæta álaginu með auknum áherslum á að veita föngum betri aðstöðu og sérhæfðari 

þjónustu til að efla þá og gera þá að nytsamlegri þjóðfélagsþegnum (Helgi 

Gunnlaugsson, 2008). 

 

  



23 

5 Úrræði fangelsismálastofnunar ríkisins 

Hér á landi er það Fangelsismálastofnun sem fer með hlutverk fullnustu refsinga í 

samræmi við lög um fullnustu refsinga nr. 49/2005. Markmið fangelsisvistunar er að hún 

fari fram á öruggan hátt, að réttaröryggi almennings sé tryggt, að fram fari örugg og vel 

skipulögð afplánun, áhersla er lögð á góð samskipti og að umhverfið sé uppbyggjandi í 

átt að því að fangar takist á við vandamál sín. Til þess að minnka líkur á ítrekunartíðni, 

að fangar snúi aftur í fangelsi eftir afplánun, er mikilvægt að fram fari betrun og er það 

einnig mun hagstæðara fyrir þjóðfélagið í heild sinni (Valtýr Sigurðsson, 2004; 

Ríkisendurskoðun, 2010). Fangelsismálastofnun tekur ákvörðun um það hvar dómþoli 

afplánar dóm sinn og tekið er mið af aldri, kynferði, búsetu og brotaferli einstaklingsins 

(Baumer, Helgi Gunnlaugsson, Kristrún Kristinsdóttir og Wright, 2001). Hér verður fjallað 

um þau úrræði sem Fangelsismálastofnun ríkisins hefur upp á að bjóða fyrir dómþola. 

5.1 Fangelsi 

Á Íslandi eru sex fangelsi starfrækt, Litla-hraun, Hegningarhúsið, Kvíabryggja, fangelsið í 

Kópavogi, fangelsið á Akureyri og fangelsið að Sogni. Nýtt fangelsi er á teikniborðinu 

sem verður reist á Hólmsheiði og er ætlað bæði fyrir gæsluvarðhaldsfanga og 

afplánunarfanga af báðum kynjum. Lagt er upp með að þegar nýtt fangelsi verður tekið í 

notkun verði starfsemi Hegningarhússins og fangelsisins í Kópavogi lögð niður (Valtýr 

Sigurðsson, 2004; Fangelsismálastofnun ríkisins, e.d.-a). Eins og fyrr hefur komið fram er 

Hegningarhúsið elsta starfandi fangelsi landins og er bygging þess komin til ára sinna 

veldur því að húsnæðið hentar ekki þeim breytingum sem hafa orðið hafa á skipulagi 

fangelsismála í landinu. Til að mynda er lítil aðstaða til tómstunda og engin aðstaða til 

atvinnu í fangelsinu. Þessi bági húsakostur hefur gert það að verum að 

heilbrigðisyfirvöld hafa veitt Fangelsismálastofnun undanþágu svo að hægt sé að 

starfrækja fangelsi þar. Það er ekki talið mannsæmandi að fangi afpláni allan dóm sinn í 

fangelsinu nema að dómurinn sé mjög stuttur svo að fangelsið er að mestu leyti nýtt 

sem móttökufangelsi fyrir þá fanga sem eru að hefja afplánun fangelsisrefsingar sinnar 

(Fangelsismálastofnun, 2004; Fangelsismálastofnun, e.d.-b). Fangelsið Litla-Hraun er 

stærsta fangelsið á Íslandi og getur vistað flesta fanga til afplánunar. Það hefur verið 

helsta afplánunarfangelsi Íslendinga síðan það var tekið til notkunar árið 1929. Lögð er 

áhersla á að fangar eigi þess kost að stunda vinnu og nám í fangelsinu á meðan á 

afplánun stendur og hafa töluverðar endurbætur verið gerðar á aðstöðu fanga í 

fangelsinu (Valtýr Sigurðsson, 2004). Kvíabryggja og fangelsið að Sogni eru bæði opin 

fangelsi og eru í boði fyrir þá sem að sýna fram á afbragðs góða hegðun, sýna ábyrgð og 

bera virðingu fyrir reglum sem settar hafa verið. Aðstaða í þeim fangelsum er góð hvað 

varðar aðstöðu til náms og atvinnu og hafa fangar góða aðstöðu til tómstundaiðkunar 

(Fangelsismálastofnun ríkisins, e.d.-c; Valtýr Sigurðsson, 2004). Fangelsið í Kópavogi er 

kvennafangelsi, þó að karlar afpláni líka dóm þar, og þykir aðstaða þar ekki góð bæði 

hvað varðar starf- og námsframboð og aðstöðu til tómstunda. Fangelsið á Akureyri en 

svo starfrækt í sama húsnæði og lögreglustöðin á Akureyri en þar fer fram gott starf 

hvað varðar nám og atvinnu fanga (Fangelsismálastofnun ríkisins, e.d.-i; 

Fangelsismálastonfnun ríkisins, e.d.-j). 

5.2 Afplánun utan fangelsa 

Samkvæmt lögum hefur Fangelsismálastofnun heimild til þess að leyfa fanga að ljúka 

afplánun sinni utan fangelsis ef að það er talið heppilegur þáttur í fullnustu 

refsingarinnar og sé liður í að undirbúa fangann undir lok afplánunar. Þetta úrræði er 

ætlað til aðhalds og til þess að aðstoða dómþola við endurreisn áður en þeir fá frelsi sitt 

á ný. Afplánunin er í formi endurhæfingar eða meðferðar og hefur Fangelsismálastofnun 

fengið til liðs við sig ýmsar stofnanir eða félagasamtök og gert við þau samkomulag um 

að fangar fái að afplána hluta dómsins innan starfsemi þeirra. Þau skilyrði sem fangar 

þurfa að uppfylla til þess að njóta þessara réttinda er að stunda nám eða vinnu sem að 

Fangelsismálastofnun hefur samþykkt (24. gr. laga um fullnustu refsinga nr. 49/2005). 

Dæmi um úrræði sem fela í sér aflplánun utan fangelsis eru vistum á vegum 

baranverndaryfirvalda fyrir dómþola undir 18 ára aldri, vistun á ýmsum 

áfengismeðferðarstofnunum á borð við SÁÁ, Hlaðgerðarkot og áfangaheimilið á boð við 

Vernd, samfélagsþjónusta, rafrænt eftirlit og reynslulausn (Fangelsismálastofnun, e.d.-h; 

Fangelsismálastofnun ríkisins, e.d.-f). 

5.3 Skilorðsbundin fangelsisrefsing 

Heimilt er að fresta ákvörðun um dóm ásamt fullnustu refsingar með skilyrðum um 

ákveðinn tíma. Þegar einstaklingur er dæmdur fyrir refsivert brot getur hann fengið dóm 

um skilorðsbundið fangelsi í ákveðinn tíma. Skilyrðin sem sett eru, eru annarsvegar 

almenn skilyrði og hinsvegar sérskilyrði. Almennu skilyrðin gilda yfir alla skilorðsbundna 

dóma og snúa að því að dómþoli megi ekki gerast sekur um nýtt brot á skilorðstímanum. 

Hin sérstöku skilyrði eru nákvæmari og snúa helst að því sérstaka eftirliti sem dómþoli er 

undir á tímanum (Fangelsismálastofnun ríkisins, e.d.-e; 57. gr. l. nr. 19/1940). 

Fangelsismálastofnun sinnir svokölluðu skilorðseftirliti með þeim sem fá dóm um 

skilorðsbundna fangelsisrefsingu ásamt þeim sem er veitt reynslulausn. Eftirlit þetta 

getur verið í höndum Fangelsismálastofnunar eða embættið felur öðrum að framkvæma 

eftirlitið (Fangelsismálastofnun ríkisins, e.d.-g; 57. gr. almennra hegningarlaga nr. 

19/1940).  

Í rannsókn sem gerð var á ítrekunartíðni afbrota á Íslandi má sjá vísbendingar um  að 

mismunandi refsitegundir hafi áhrif á ítrekunartíðni afbrota. Einnig var skoðuð 

ítrekunartíðini þeirra sem fengu skilorðsbundna dóma. Niðurstöðurnar gáfu til kynna að 

þeir sem sátu inni í hefðbundu fangelsi voru með hæðstu tíðnina, eða 37% þeirra voru 

fangelsaðir á ný. 17% þeirra sem luku fangelsisrefsingu í samfélagsþjónustu fengu nýjan 

fangelsisdóm og aðeins 15% þeirra sem fengu skilorðsbundinn dóm voru dæmdir í 

fangelsi eftir afplánun skilorðsbundna dómsins. Ítrekunartíðnin er svipuð og hjá öðrum 

þjóðum þrátt fyrir að margar þeirra þjóða beiti mun þyngri refsingum er gert er hér á 

landi. Ef skoðað er hvort lengd fangelsisdóma hafi áhrif á ítrekunartíðni þá kom í ljós að 

eftir því sem dómurinn var lengri því meiri líkur voru á ítrekun afbrota. Þetta gefur til 

kynna að eftir ákveðinn tíma í fangelsi virðist tilgangur refsingarinnar ekki skila sér sem 

skyldi. Mikilvægt er að rannsaka ítrekunartíðni  og þróa ný úrræði með minnkaða 

ítrekunartíðni að markmiði (Baumer, Helgi Gunnlaugsson, Kristrún Kristinsdóttir og 

Wright, 2001). 

5.4 Réttargeðdeildin á Kleppi 

Réttargeðdeildin á Kleppi tók við starfsemi réttargeðdeildarinnar að Sogni í Ölfusi, þar 

sem hún var starfrækt frá 1992. Þann 29. febrúar 2012 voru allir vistmenn deildarinnar 

að Sogni fluttir á Kleppspítala. Þar eru nú vistaðir þeir einstaklingar sem hafa verið 

dæmdir ósakhæfir fyrir brot sín vegna andlegra veikinda. Vegna veikinda þeirra er ekki 

talið að þeir eigi heima í hefðbundnu fangelsi með sakhæfum föngum. Á 

réttargeðdeildinni er unnið að því að endurhæfa einstaklinga svo að þeir eigi auðveldara 

með að taka virkan þátt í samfélaginu eftir afplánun (Velferðarráðuneytið, 2012; 

Landspítali, e.d.). 

6 Þjónusta við fanga 

Í fangelsum ríkisins er lögð rík áhersla á mannúðarsjónarmið ásamt því að gera 

fangelsisrekstur og afplánun þjóðfélagslega hagkvæma. Í lögum um fullnustu refsinga 

nr. 49/2005 kemur fram að fangelsisvist eigi að fela í sér betrun þeirra sem afplána dóm 

að jafnaði við þá refsingu sem þeir hljóta fyrir afbrot sitt. Þessar breytingar á rekstri 

fangelsa landsins hafa aukið starfsemi stofnunarinnar til muna og þá helst hvað varðar 

sérfræðiaðstoð á borð við sálfræðiþjónustu og félagsráðgjöf (Ríkisendurskoðun, 2010).  

Þegar dómþolar hefja afplánun í fangelsum landsins ber Fangelsismálastofnun að 

útbúa fyrir þá vistunar– og meðferðaráætlun sem tekur mið af lengd afplánunar og 

persónulegum þörfum fangans. Þar skal til dæmis meta þörf á meðferðarúrræðum, getu 

til náms eða vinnu og þörf fyrir sálfræðilegan-, félagslegan- og annan stuðning. 

Endurskoða skal áætlunina eftir atvikum og breyta henni ef þörf þykir. Áætlun sem þessi 

á að auðvelda föngum að fóta sig í samfélaginu og leita sér aðstoðar eftir að afplánun 

lýkur. Þessari skyldu er ekki sinnt eins og lagt er upp með í lögum þar sem að þeir aðilar 

sem sinna þessum störfum eru svo fáliðaðir að þeir ná ekki utan um þá vinnu sem lagt 

var upp með (Ríkisendurskoðun, 2010; Reglugerð um fullnustu refsinga nr. 961/2005). 

6.1 Nám og starf á meðan afplánun stendur 

Í 19. gr. laga um fullnustu refsinga kemur fram að fangar skuli eiga möguleika á því að 

stunda nám, starfsþjálfun eða taka þátt í annarri starfsemi sem fram fer í fangelsum svo 

lengi sem fanginn telst hæfur til. Fangelsismálastofnun leggur mikið upp úr því að fangar 

sem afplána dóm í fangelsum ríkisins eigi kost á því að stunda vinnu og nám á meðan 

afplánun stendur þar sem að það ýtir undir að betrun og endurhæfing fanganna eigi sér 

stað. Sterk tengsl eru á milli menntunar og afbrota og því er talið að menntun fyrir fanga 

sér einn mikilvægasti þátturinn í að draga úr ítrekunartíðni afbrota og aðstoða fanga til 

þess að byggja upp gott og gagnlegt líf eftir að afplánun lýkur (Bogi Ragnarsson og Helgi 

Gunnlaugsson, 2007). Í samnorrænni rannsókn sem gerð var á menntun, 

menntunaraðstæðum og námsáhuga fanga á Norðurlöndunum kemur meðal annars 

fram að rúmur þriðjungur íslenskra fanga hafa ekki lokið grunnskólaprófi og rúmur 

helmingur hefur lokið grunnskólaprófi en ekki sótt sér frekari menntun. Einnig kom fram 

að, samanborið við hin Norðurlöndin, er hlutfall þeirra sem ekki hafa lokið neinni 

menntun mun hærra hér á landi eða um 16% á meðan hlutfall hinna þjóðanna var 7-

12% (Inga Guðrún Kristjánsdóttir og Guðný Guðbjörnsdóttir, 2010). Á Litla-Hrauni eru 

námstækifæri fyrir fanga mun meira en í öðrum fangelsum ríkisins þar sem að það er 

eina fangelsið þar sem skóli er rekinn að staðaldri. Fangar sem afplána dóm á Litla-

Hrauni hafa því sambærilegt úrval á námi eins og gengur og gerist í framhaldsskólum 

landsins (Inga Guðrún Kristjánsdóttir, 2010). 

6.2 Heilbrigðisþjónusta 

Fangar eiga oft við meiri heilbrigðisvanda að stríða en almennt gildir meðal fólks í 

venjulegum samfélögum vegna þeirra aðstæðna sem þeir hafa lifað í (Farley, Smith og 

Boyle, 2005). Í lögum um fangelsi og fangelsisvist kemur fram að fangar eigi rétt að fá 

heilbrigðisþjónustu til jafns við aðra ásamt sérstakri heilbrigðisþjónustu sem lög kveða á 

um. Velferðarráðuneytið ber ábyrgð á heilbrigðisþjónustu við fanga í samráði við 

Fangelsismálastofnun skv. 2. mgr. 2. gr. laga um fangelsi og fangelsisvist nr. 48/1988. 

Einnig kemur fram í lögum að sakfelldur einstaklingur má dvelja um stund eða afplána 

allan dóminn á heilbrigðis- eða meðferðarstofnun skv. 2. mgr. 15. gr. laga um fullnustu 

refsinga nr. 49/2005. Fangelsismálastofnun er með ýmis meðferðarúrræði fyrir þá sem 

eiga við áfengis-og vímuefnavanda eins og Hlaðgerðakot, SÁÁ ásamt sérstökum 

meðferðargangi á Litla-Hraun en þrátt fyrir það eru úrræði og meðferð fyrir 

vímuefnasjúka ekki nógu góð (Fangelsismálastofnun, e.d.; Ríkisendurskoðun, 2010). Það 

þykir mjög mikilvægt að lögð sé áhersla á að vinna úr fíknivanda dómþola sem allra fyrst 

eftir að afplánun hefst þar sem að það er grundvöllur þess að hægt sé að beyta 

áframhaldandi betrun (Farley, Smith og Boyle, 2005). Heilbrigðisþjónusta við fanga 

hefur gengið vel fyrir sig að mestu leyti þrátt fyrir að ýmsir annmarkar séu á þeim sem 

kemur sér illa fyrir þá fanga sem þurfa á sérstakri heilbrigðisþjónustu að halda 

(Ríkisendurskoðun, 2010).  

Fangar sem eiga við geðrænan vanda að stríða fá oft á tíðum ekki þá 

heilbrigðisþjónustu sem að þeir þurfa á að halda og eru vistaðir með öðrum föngum sem 

ekki eiga við geðræn vandamál að stríða (Ríkisendurskoðun, 2010). Valtýr Sigurðsson 

(2005) tekur fram á málþingi að almenn heilbrigðisþjónustu hafi batnað í fangelsum á 

síðustu árum en það nær ekki yfir fanga með alvarleg geðræn vandamál og telur hann 

skorta á aðstöðu til skammtíma sjúkrahúsvistunar fyrir þá. Eftirlitsnefnd Evrópuráðsins 

gaf frá sér þau ummæli að það væri erfitt og sjaldgæft að fangar væru fluttir á 

geðsjúkrahús ef þeir þyrftu á því að halda og að þetta virtist stafa af gamalgróinni tregðu 

stjórnenda geðsjúkrahúsa að veita föngum aðgang þar inn. Nefndin lagði áherslu á að 

það þyrfti þegar í stað að taka á þessum vanda og tryggja að andlega veikir fangar yrðu 

vistaðir á viðeigandi stofnun (Valtýr Sigurðsson, 2005). Ríkisendurskoðun (2010) tekur 

það fram í skýrslu sinni til Alþingis að það sé mikilvægt að þau ráðuneyti sem koma að 

málum geðsjúkra, fatlaðra og aldraðra fanga myndi sér heildarstefnu í málefnum þeirra.  

7 Félagsráðgjöf 

Félagsráðgjöf snýst um samspil einstaklingsins og félagslegs umhverfis hans. Félagslegt 

umhverfi hefur áhrif á getu einstaklinga til að ná markmiðum sínum, létta á álagi og getu 

til að geta sér grein fyrir gildum sínum og væntingum. Félagsráðgjöf fæst við að styrkja 

bjargir einstaklinga svo að þeir geti tekist á við og leyst vandamál sín ásamt því að tengja 

þá við kerfi sem geta hjálpað þeim að veita þeim bjargir, þjónustu og tækifæri. 

Félagsráðgjafar efla skilvirkan og mannúðlegan rekstur slíkra kerfa og stuðla að þróun 

(Pincus og Minahn, 1973). Félagsráðgjöf sótti hugmyndafræði sína meðal annars til rétts 

manna til heilbrigðis og mannsæmandi lífs og má rekja uppruna félagsráðgjafar til 

samfélagsumbreytinga og áður óþekkts félagslegs aðlögunarvanda í kjölfar 

heimstyrjaldanna og iðnbyltingarinnar (Sigrún Júlíusdóttir, 2004). Félagsráðgjöf er byggð 

á því sjónarmiði að einstaklingurinn sé mikilvægur og að vandamál hans geti meðal 

annars stafað af samskiptum og samspili við umhverfi sitt. Með ráðgjöf á félgslegri stöðu 

einstaklinga er hægt að létta á slíkum vandamálum og bæta þar með lífskjör þeirra 

(Farley, Smith og Boyle, 2005).  

Geðlæknir nokkur skilgreindi muninn á geðlækni og félagsráðgjafa á þann hátt að 

geðlæknirinn fæst við meðferð á veikindum og meðhöldar þau samkvæmt 

læknavísindum á meðan félagsráðgjafinn fæst við vandamálin sem skapast vegna 

sjúkdómsins og vinnur með styrkleika skjólstæðingsins. Hann nýtir bjargir samfélagsins 

og umhverfisins ásamt því að hafa jákvæð áhrif á hegðun og hugsunarhátt 

skjólstæðingins (Farley, Smith og Boyle, 2005). Hugræn atferlismeðferð (e. cognitive 

behavioral therapy) er meðferðartækni sem miðar einmitt að því að breyta 

hugsunarhætti með það að markmiði að breyta hegðun einstaklinga. Þessi 

meðferðartækni er mjög hentug fyrir félagsráðgjafa sem vinna að betrun fanga þar sem 

að grundvöllur vandamála þeirra virðast liggja í hugsun þeirra og hegðun. Rannsóknir 

hafa gefið til kynna að hugræn atferlismeðferð er sú meðferð sem hefur gefið hvað 

mestan árangur í vinnu með föngum. Þessi aðferð hefur til að mynda reynst vel í 

meðferðarstarfi, til dæmis með föngum sem eiga við örlyndi að stríða og 

stórlæpamönnum, meðferðin miðar að því að minnka afbrotahegðun fanganna (Beck og 

Fernandez, 1998; Landenberger og Lipsey, 2005; CPT, 2013-b).  

Félagsráðgjafar starfa á hinum ýmsu sviðum samfélagsins, til að mynda í 

félagsþjónustu, skólum, sjúkrahúsum og fangelsum. Starfssvið félagsráðgjafa hefur verið 

skipt í tvo megin flokka, heilbrigðisþjónustu og félagsþjónustu, með nokkrum 

undirflokkum og sérsviðum eins og réttarfélagsráðgjöf og skólafélagsráðgjöf (Farley, 

Smith og Boyle, 2006; Sigrún Júlíusdóttir, 2006). Störf félagsráðgjafa í fangelsum snýr 

fyrst og fremst að betrun fanganna svo að afplánunin skili þeim sem bættari 

einstaklingum út í samfélagið á ný. Þá má helst nefna ýmisskonar ráðgjöf hvað varðar 

persónulega hagi, undirbúning fyrir lausn, meðferðarvinnu vegna áfengis-og 

vímuefnafíknar og aðstoðar við við atvinnuleit eða nám á meðan afplánun stendur yfir. 

Betrunin felst fyrst og fremst í því að bæta hegðun dæmdra afbrotamanna með 

fangelsun, reynslulausn, fræðslu og félagslegri þjónustu. Hún snýst um að hjálpa 

dómþolanum, frekar en að refsa honum, og aðlaga hann að gildum samfélagsins. 

Félagsráðgjöf getur spilað mjög stórt hlutverk í slíku starfi. Einnig geta félagsráðgjafar 

sinnt eftirliti með því hvernig framkoma er við fangana innan fangelsisins, skipuleggja 

tómstundir, sinna eftirfylgni eftir að fangar losna úr afplánun og hafa áhrif á að þróun 

fangelsismála og stuðla að því að fangelsisvistin sé föngum til betrunar (Kirst-Ashman, 

2009; Farley, Smith og Boyle, 2005).  

Störf félagsráðgjafa innan fangelsa má greina í þrjá þætti; mat á félagslegri stöðu, 

mat og skilgreining á vandamálum dómþola og lausn á þessum vandamálum. Þessir þrír 

þættir eru að mestu leyti framkvæmdir samhliða í starfi með föngum. Fyrstu viðtöl við 

fanga snúa þó fyrst og fremst að fyrstu tveimur þáttunum, eða mati á félagslegri stöðu 

og skilgreiningu á vandamálum dómþola (Farley, Smith og Boyle, 2005).  

7.1 Félagsráðgjöf í fangelsum ríkisins 

Félagsráðgjafi var fyrst ráðinn til starfa hjá Fangelsismálastofnun árið 2005 og var öðru 

stöðugildi fyrir félagsráðgjafa bætt við árið 2007. Seinna stöðugildi félagsráðgjafa var 

ekki viðbót við sérfræðiþjónustu fyrir fangana heldur kom það í stað annars stöðugildis 

sérfræðings. Félagsráðgjafarnir tveir sinna fjölda verkefna innan fangelsa ríkisins og 

vinna með föngunum frá því að þeir hefja afplánun og allt þar til fangi lýkur 

reynslulausn. Störfum félagsráðgjafanna var skipt á þann veg að annar sinnir þeim sem 

eru í fyrri hluta stafrófsins og hinn þeim sem tilheyra seinni hluta stafrófsins. Með þessu 

eykst traust fanganna til Fangelsismálastofnunar þar sem sami félagsráðgjafi sinnir þeim 

frá upphafi afplánunar til loka reynslulausnar. Þetta ýtir undir það markmið að 

félagsráðgjafar eigi að efla tengsl fanga við Fangelsismálastofnun ríkisins og auka þar 

með öryggi og vellíðan á meðan afplánun stendur yfir. Einnig er líklegra að fyrrum 

fangar leiti sér hjálpar til Fangelsismálastofnunar ríkisins þegar líf þeirra stefnir í óefni á 

ný. Með tilkomu félagsráðgjafa í fangelsum landsins hefur það létt undir störfum 

sálfræðinga sem hafa þá náð að sinna einstaklingsviðtölum og þróun meðferðarúrræða 

af meiri krafti á meðan félagsráðgjafar sinna viðtölum við fangana. Þessi aukning á 

sérfræðiþjónustu við fanga hefur gert það að verkum að fangar kæra ákvarðanir 

stjórnvalda í minna mæli til dómsmálaráðuneytisins ásamt því að endurkomutíðni fanga 

hefur minnkað töluvert (Íris Eik Ólafsdóttir og Snjólaug Birgisdóttir, 2009). Það getur 

verið tilhneiging fanga að líta svo á félagsráðgjafa sem óvini sína og líta á þeirra aðkomu 

sem hluta af refsingu sinni, aðkomu yfirvalda sem hafa dæmt þá til refsingar. Þetta getur 

valdið því að fangarnir treysta ekki félagsráðgjafanum og finnst þeir fylgjast með öllum 

þeirra athöfnum. Fangi sem hefur slíkt viðhorf til félagsráðgjafa er ekki líklegur til þess 

að leita sér aðstoðar hjá félagsráðgjafa innan fangelsisins og tjá sig um sín vandamál og 

þarfir. Margir fangar eru þó með gjörólíka sýn á aðkomu félagsráðgjafa, en greint var frá 

hér að ofan, og hafa í raun og veru misnotað aðstoð þeirra. Félagsráðgjafar þurfa að 

forðast of náin samskipti við skjólstæðinga sína til þess að geta litið hlutlaust á 

viðfangsefnið. Fangar geta beðið um aðstoð og farið með hreinan uppspuna í þeim 

tilgangi að komast á reynslulausn eða í annað úrræði utan fangelsis (Zastrow, 2009). 

Mikilvægt er, í þessu sambandi, að unnið sé af fagmennsku allt frá upphafi afplánunar í 

átt að því að samstarfið verði eðlilegt allan tímann. Gerð vistunar-og meðferðaráætlunar 

í upphafi afplánunar skiptir því verulegu máli því meiri líkur eru á því að fanginn myndi 

traust til félagsráðgjafans þegar unnið er að því að greina hvaða aðstoð hann þurfi á að 

halda vegna vandamála sinna (Farley, Smith og Boyle, 2005). Betrunarstarf er ekki talið 

virka án tillits til þarfa fangans, því er mikilvægt að finna sameiginlega út hvaða aðstoð 

og úrræði þjóna fanganum best. Einnig er mikilvægt að betrunarúrræðin séu fjölbreytt í 

þeim tilgangi að dómþolar fái aðstoð við hæfi sem miða að úrlausn vandamála þeirra 

(Corriea, 2009) 

Meðal þeirra verkefna félagsráðgjafa, sem nú þegar hafa verið nefnd, sinna þeir 

einnig inntökuviðtölum við fanga, stuðningsviðtölum í öllum fangelsum ríkisins, aðstoð 

við umsóknir fanga um ýmis úrræði innan Fangelsismálastofnunar, handleiðslu 

fangavarða til að efla starf þeirra með föngunum og kennslu í Fangavarðarskólanum (Íris 

Eik Ólafsdóttir og Snjólaug Birgisdóttir, 2009). Félagsráðgjafar sinna jafnframt því starfi 

að styrkja fanga til sjálfshjálpar og stjórnunar á eigin lífi í afplánun (Íris Eik Ólafsdóttir, 

2012). Samkvæmt 17. gr. laga um fullnustu refsinga nr. 49/200517 skal 

Fangelsismálastofnun gera meðferðar- og vistunaráætlun í samvinnu við fanga og 

heimila honum að tilkynna aðstandendum og lögmanni um áætlunina eins fljótt og hægt 

er. Þrátt fyrir lagaboð þessi hefur því ekki verið fylgt nægilega eftir vegna anna 

félagsráðgjafa meðal annars. Eðlilegur fjöldi skjólstæðinga hjá félagsráðgjöfum eru 35-

50 manns og fer sá fjöldi mikið eftir vægi málaflokka. Í barnavernd, fangelsismálum og á 

geðsviði er til að mynda miðað við 35 skjólstæðinga en 50 í almennum 

félagsráðgjafastörfum. Hjá félagsráðgjöfum Fangelsismálastofnunar eru skjólstæðingar á 

hvern félagsráðgjafa mun fleiri eða um 400 skjólstæðingar, á tvo félagsráðgjafa. Inni í 

þeim fjölda eru allir þeir sem afplána í fangelsum ríkisins, eru á skilorði og þeir sem 

afplána dóm sinn utan fangelsis, þ.e. á Vernd eða á meðferðarheimilum. Ekki eru 

aðstandendur fanga inni í þessum fjölda en þeir þurfa á að halda töluverðri þjónustu frá 

félagsráðgjöfum. Það gefur auga leið að ekki er kostur á að sinna öllum þeim 

skjólstæðingum eins og skyldi og þar með er ekki hægt að fylgja tilskipan laga sem gilda 

um þessi mál (Íris Eik Ólafsdóttir og Snjólaug Birgisdóttir, 2009). 

7.2 Önnur störf félagsráðgjafa Fangelsismálastofnunar 

Félagsráðgjafar sinna eftirliti með þeim sem dæmdir hafa verið til skilorðsbundins 

fangelsis og þeim sem afplána dóm sinn utan fangelsis. Einnig sinnar félagsráðgjafar 

sérstakri þjónustu við fanga á borð við meðferðavinnu, fjármálaráðgjöf ásamt 

samskiptum við barnaverndaryfirvöld og aðstandendur (Íris Eik Ólafsdóttir og Snjólaug 

Birgisdóttir, 2009). Félagsráðgjafar geta til að mynda spilað stórt hlutverk í því að efla 

samband foreldra í afplánun við börn sín á meðan afplánun stendur og hjálpað 

föngunum að finna út hvaða þættir eru mikilvægir til þess að þroskast sem foreldri 

innan veggja fangelsisins (Johnston, 2007). Félagsráðgjafar gegna mjög mikilvægu 

hlutverki þegar kemur að skilorðseftirliti með þeim sem fengið hafa dóm um 

skilorðsbundna fangelsisrefsingu eða eru á reynslulausn. Í sumum tilfellum eru 

aðstæður dómþolans þannig að félagsráðgjafinn er sá eini sem hann getur leitað til og 

treyst á, þ.e. ef að gott og traust samband hefur skapast á milli þeirra. Aðstæður 

fjölskyldu dómþola eru í mörgum tilfellum erfiðar og félagslegar aðstæður oft á tíðum 

ekki góðar. Félagsráðgjafi getur því unnið að því að styrkja bjargir fjölskyldunnar og 

stuðla að því að styrkleikar hennar séu nýttir. Slíkar aðstæður geta minnkað líkur á 

ítrekunartíðni afbrota (Farley, Smith og Boyle, 2005). Áfangaheimili hafa verið notuð 

víðsvegar um heim sem áfangi eða milliskref að afplánun í fangelsi og þegar fangi er að 

ljúka afplánun. Hér á landi er þó aðeins notast við áfangaheimili í lok afplánunar í þeim 

tilgangi að aðlaga fanga að samfélaginu á ný eftir þá einangrun sem ríkir í fangelsi. 

Áfangaheimili er úrræði sem snýr að betrunarþætti fangelsisreksturs og því sinnir 

félagsráðgjafi þeim föngum sem vistast þar og er tengiliður hans við 

Fangelsismálastofnun (Farley, Smith og Boyle, 2005; Fangelsismálastofnun ríkisins, e.d.-

d). 

Börn fanga eru í áhættuhóp að hefja afbrotaferil og feta í sömu spor foreldris og má 

það helst rekja til það til uppeldisaðstæðna þeirra (Johnston, 2007). Samkvæmt lögum 

er leyfilegt að dæma börn frá 15 ára aldri til fangelsisrefsingar en í sljósi aðstæðna í 

slíkum tilvikum er mikilvægt að félagsráðgjafar leggi áherslu á betrun þeirra svo að 

framtíð þeirra megi verða bjartari. Börn sem hafa brotið af sér á þann hátt að þau eru 

dæmd til fangelsisrefsingar eiga við ýmis alvarleg vandamál að stríða. Félagslegur 

stuðningur og tenglsanet þeirra er í flestum tilfellum ekki sterkt, þau skortir iðulega 

færni til að verjast erfiðum og neikvæðum aðstæðum, þau skortir oft þekkingu á ýmsum 

málefnum varðandi heilsu, náin tengsl og fjármál. Starf félagsráðgjafa innan fangelsis er 

því mikilvægt til þess að efla börnin og gera þau að sterkari einstaklingum sem hafa 

meiri möguleika á því að ná árangri í lífinu eftir að afplánun líkur í stað þess að falla aftur 

í þá sömu gryfju og þau voru í áður en þau voru dæmd til afplánunar (Íris Eik Ólafsdóttir, 

2012). 

8 Helstu álitamál í fangelsismálum á Íslandi 

Evrópunefnd um varnir gegn pyntingum og ómannlegri eða vanvirðandi meðferð eða 

refsingu (CPT) er nefnd sem tileinkar sér og hefur að markmiði að koma í veg fyrir slæma 

meðferð á þeim sem eru frelsissviptir af einhverjum ástæðum. Nefndin var stofnuð árið 

1989 af Evrópska þinginu með það að markmiði að enginn skuli sæta pyntingum og 

ómannúðlegri eða vanvirðandi meðferð. Nefndin heimsækir stofnanir sem fara með 

málefni frelsissviptra einstaklinga og má þá helst nefna fangelsi, geðdeildir og 

lögreglustöðvar. Þeir aðilar sem heimsækja þessar stofnanir fyrir hönd nefndarinnar 

skulu hafa óhindraðan aðgang að stofnununum án fyrirvara og geta fengið næði til þess 

að ræða í einrúmi við þá sem hafa verið frelsissviptir. Það ríki sem að stofnunin tilheyrir 

fær svo ítarlega skýrslu frá nefndinni þar sem birtar eru niðurstöður um álit 

nefndarinnar á starfsemi viðkomandi stofnunar. Í skýrslunni eru einnig settar fram 

tillögur að breytingum og sóst er eftir því að viðkomandi ríki gefi frá sér svar við skýrslu 

nefndarinnar. Ef að ákveðið ríki neitar samvinnu við nefndina getur hún gefið út 

opinbera tilkynningu um neitun ríkisins um samvinnu í því formi að aðstæður stofnana 

þess séu skoðaðar af nefndinni (European committee for the prevention of torture and 

inhuman or degrading treatment or punishment [CPT], e.d.-a). Nefndin hefur komið 

fjórum sinnum til Íslands og var það fyrst í júlí 1993, síðar í apríl 1998, aftur í júní 2004 

og nú síðast kom nefndin í september 2012 (CPT, e.d.-b). Evrópunefnd um varnir gegn 

pyntingum og ómannlegri eða vanvirðandi meðferð eða refsingu (CPT) varpar fram og 

telur brýna þörf á úrbótum þegar kemur að fangelsismálum á Íslandi. Jafnframt er það 

mat Ríkisendurskoðunar að aðgerðir stjórnvalda, hvað varðar fullnustu refsinga, 

einkennist af óhagkvæmum skammtímalausnum (Ríkisendurskoðun, 2010).  

8.1 Skortur á fangarýmum 

Mikill skortur er á gæsluvarðhalds- og afplánunarrýmum í fangelsum ríkisins þar sem 

fangelsin ná ekki að vista þann fjölda sem dómstólar dæma til fangelsisrefsingar. 

Mikilvægt er að þeir fangar sem dæmdir eru til slíkrar refsingar fái tækifæri til þess að 

afplána þá refsingu sem þeim hefur verið dæmd. Rekja má skort á fangelsisrýmum til 

þeirrar fjölgunar sem hefur orðið á refsiverðum afbrotum ásamt því að fangelsisdómar 

eru að verða lengri (Ríkisendurskoðun, 2010). Úrræði á borð við Vernd, 

meðferðarúrræði á meðferðarstofnun, rafrænt eftirlit, reynslulausn og 

samfélagsþjónusta eru allt úrræði þar sem ákveðnum föngum er veitt tækifæri til að 

ljúka afplánun sinni utan fangelsis eða sinna starfi í þágu samfélagsins í stað styttri dóma 

(Fangelsismálastofnun ríkisins, e.d.-e; Fangelsismálastofnun ríkisins, e.d.-h). Með 

þessum aðferðum hefur verið reynt að stytta þá biðlista til afplánunar fangelsisrefsingar, 

en um 400 dæmdir einstaklingar eru á slíkum biðlista um þessar mundir. Viðmið sem 

litið er til þegar leyfi er veitt til samfélagsþjónustu í stað fangelsisvistar hefur verið 

rýmkað úr sex mánuðum í níu þrátt fyrir að mælt hafi verið mðe enn meiri hækkun, eða 

12 mánuði (CPT, 2012). 

Stjórnvöld telja hagkvæmustu lausnina á þessu viðvarandi vandamáli vera þá að 

reysa nýtt fangelsi á Hólmsheiði og mögulega að fjölga fangarýmum á Litla-Hrauni í 

kjölfarið með tilheyrandi ráðstöfunum. Fangelsið á Hólmsheiði hefur lengi verið á 

teikniborðinu en framkvæmdum hefur verið frestað hvað eftir annað. Bætt hefur verið 

við húsnæði Litla-Hrauns í þeim tilgangi að fjölga fangarýmum en það hefur ekki dugað 

vegna þess fjölda sem dæmdir eru til fangelsisvistar. Fangelsið á Hólmsheiði á að leysa 

þennan vanda að mestu en við þá opnun verða fangelsið í Kópavogi og Hegningarhúsinu 

lokað þar sem þau teljast óhagkvæm og uppfylla ekki tilsett skilyrði um fangelsi 

(Ríkisendurskoðun, 2010). Fangelsið á Hólmsheiði mun hafa 56 fangarými og vista allar 

tegundir fanga hvort sem þeir eru karlkyns, kvenkyns eða gæsluvarðhaldsfangar ásamt 

því að bjóða uppá fjölbreytta og skipulagða afþreyingu. Sex gæsluvarðhaldsklefum á 

Litla-Hrauni verður einnig lokað við opnun nýja fangelsisins og þau rými nýtt sem 

almenn fangelsisrými. CPT-nefndin hvetur stjórnvöld til að framkvæmdir við byggingu 

fangelsisins á Hólmsheiði verði sett í forgang og vilja fá að fylgjast með gangi mála. 

Samkvæmt skýrslu CPT-nefndarinnar vegna síðustu heimsóknar hennar til Íslands gerir 

hún ekki neinar alvarlegar athugasemdir við Hegningarhúsið og fangelsið í Kópavogi. 

Hún nefnir þó einstaka atriði eins sem lúta að úreltu húsnæði Hegningarhússins (CPT-

nefndin, 2012; Framkvæmdarsýsla ríkisins, 2013). Í heildina eru það 62 fangelsisrými 

sem bætast við með þessari fyrirhuguðu uppbyggingu nýs fangelsis en um leið mun 

fangelsisrýmum fækka um 33 vegna lokunar Hegningarhússins og fangelsisins í 

Kópavogi. Þau rými eru þó fyrst og fremst nýtt fyrir styttri dóma eða 

gæsluvarðhaldsfanga (Fangelsismálastofnun ríkisins, e.d.-b; Fangelsismálastofnun 

ríkisins, e.d.-k).  

8.2 Skortur á náms- og starfsaðstöðu 

Rannsókn Boga Ragnarssonar og Helga Gunnlaugssonar (2007) sem vikið hefur verið að 

hér að ofan gefur til kynna mikilvægi þess að fangar stundi nám í fangelsum vegna þeirra 

betrunar sem fara á fram meðan afplánun stendur yfir. Því þyrkir mikilvægt að 

fangelsisyfirvöld bjóði upp á góða aðstöðu í átt að sem bestum menntunarskilyrðum. Í 

skýrslu CPT-nefndarinnar er meðal annars fjallað um skort á náms- og starfsaðstöðu fyrir 

fanga í fangelsum landsins. Ástandið er einna helst best á Litla-Hrauni þar sem nám- og 

starfsaðstaðan var metin mjög góð, líkt og áður greinir, en þrátt fyrir það þykir aðstaðan 

ekki nýtt sem skyldi. Þegar CPT-nefndin heimsótti fangelsið á Litla-Hraun voru 73 fangar 

í afplánun en aðeins 32 þeirra voru í launuðu starfi og 38 stunduðu einhverskonar nám. 

Taka skal fram að nokkrir fanganna tilheyrðu báðum hópum. Að mati CPT-nefndarinnar 

skyldi leggja áherslu á að veita öllum föngum tækifæri á því að stunda nám eða starf á 

meðan afplánun stendur og þá helst þeir sem afplána lengri dóma (CPT, 2013).  

Önnur fangelsi ríkisins en Litla-Hraun geta ekki boðið upp á eins góða aðstöðu til 

náms og starfs á meðan afplánun stendur. Til að mynda taldi nefndin að húsnæði 

Hegningarhússins væri barns síns tíma og ekki vera pláss í húsnæðinu til þess að hafa 

góða vinnu- og námsaðstöðu líkt og áður hefur komið fram. Lítið er um það að fangar 

sinni einhverjum störfum í fangelsinu og ekkert námsframboð er fyrir þá. Töluverðar 

breytingar höfðu þó verið gerðar frá fyrri heimsókn nefndarinnar en alls ekki nógu 

miklar og leggur nefndin til að það verði lagt meira kapp á endurskipulagningu með 

áherslu á að auka starfs- og námsframboð í Hegningarhúsinu. Einnig var starf- og 

námsaðstaða í öðrum fangelsum sem að nefndin heimsótti eins og fangelsið í Kópavogi 

og fangelsið á Akureyri ekki fullnægjandi (CPT, 2013). Eins og fyrr segir mun fangelsið í 

Kópavogi vera lagt niður með tilkomu nýs fangelsis á Hólmsheiði vegna þeirra annmarka 

sem því fylgir. 

8.3 Skortur á heilbrigðisþjónustu 

CPT-nefndin var heilt yfir ánægð með aðgang fanga að heilbrigðisþjónustu. Þó voru 

nokkrir þættir sem mættu betur fara samkvæmt nefndinni. Til að mynda er allt of lítil 

viðvera lækna og hjúkrunarfræðinga í fangelsum landsins, einna helst á Litla-Hrauni þar 

sem læknir kemur tvisvar í viku og hjúkrunarfræðingur fjórum sinnum í viku og í 

fangelsinu í Kópavogikemur læknir aðra hverja viku og hjúkrunarfræðingur einu sinni í 

viku en oftar ef þörf þykir. Auk þess er aðstaða lækna í fangelsum ríkisins talin síður en 

svo góð en það gildir þó ekki um aðstöðuna á Litla-Hrauni. Nefndin taldi mikilvægt að 

gerð verði úrbót á bæði viðveru og aðstöðu fyrir heilbrigðisþjónustu innan fangelsa 

ríkisins svo að hægt sé að sinna og fylgjast með heilbrigði fanga á sem bestan hátt (CPT, 

2013).  

Alvarlegar athugasemdir voru gerðar við það að ekki væri gerð heilsufarsleg skoðun 

á nýjum föngum þegar þeir hefja afplánun. Þessi fyrsta skoðun hefur tafist í allt að tvær 

vikur eftir að afplánun hefst. Þetta getur verið hættulegt fyrir þá sem eru í 

sjálfsmorðshugleiðingum og eru með áverka ásamt því að þeir sem hafa smitandi 

sjúkdóma geta smitað samfanga og starfsfólk fangelsisins. Þessa skoðun skyldi gera 

innan 24 klst eftir að fangi hefur afplánun í fangelsum ríkisins samkvæmt kröfum CPT-

nefndarinnar (CPT, 2013).  

Athugasemdir voru einnig gerðar við meðferðarþjónustu og geðheilbrigðisþjónustu í 

fangelsum ríkisins og eru þær athugasemdir útlistaðar hér að neðan. 

8.3.1 Þjónusta við geðsjúka sakhæfa fanga 

Í fangelsum verða viðeigandi meðferðir verða að vera fyrir hendi til þess að betrun geti 

farið fram sem taka mið að persónulegum vandamálum einstaklinga. Þetta á jafnframt 

við þá sem eiga við geðrænan vanda að stríða því mætti segja að meðferð við 

geðsjúkdóm geðsjúkra fanga sé lykilatriði að því að betrunin virki sem skyldi og skili 

einstaklingum sem bættari manneskju út í samfélagið á ný (Cullen, Jason og Nagin, 

2011). 

CPT-nefndin gerði alvarlegar athugasemdir við geðheilbrigðisþjónustu fyrir fanga í 

fangelsum ríkisins. Margir af þeim föngum sem afplána dóm í fangelsum ríkisins eiga við 

geðræn vandkvæði að stríða og ættu helst að vera vistaðir á geðheilbrigðisstofnun. 

Þetta vandamál var viðvarandi í fyrri heimsóknum nefndarinnar en ekki hefur verið 

brugðist við þeim athugasemdum á fullnægjandi hátt (CPT, 2013). Ríkisendurskoðun 

(2010) gerir einnig athugasemdir við málefni geðsjúkra í fangelsum ríkisins og beinir því 

til stjórnvalda að bregðist skuli tafarlaust við þeim vanbúnaði sem ríkir í þessum 

mikilvæga málaflokki. CPT-nefndin lagði til að íslensk stjórnvöld skyldu finna lausn á 

þessum vandamálum sem allra fyrst. Þeir sem ættu við geðræn vandkvæði að stríða 

skyldu vera vistaðir á viðeigandi stofnun og fá þá heilbrigðisþjónustu sem þeir þyrftu á 

að halda. CPT- nefndin kallar eftir allsherjar endurskoðun á lögum sem varða 

geðheilbrigðisþjónustu (CPT, 2013). 

Togstreita hefur myndast á milli Fangelsismálastofnunar og annarra stofnanna sem 

við koma málefnum geðsjúkra fanga og má þá helst nefna geðsvið Landspítalans og 

Velferðarráðuneytið. Fangelsismálastofnun hefur fengið ítrekaðar athugasemdir frá CPT-

nefndinni hvað varðar aðbúnað þeirra sem þurfa nauðsynlega á geðheilbrigðisþjónustu 

að halda og vistast á viðeigandi stofnun. Geðsvið Landspítalans virðist vera ákveðið á 

þeirri stefnu sinni að þeir fangar sem afplána dóm skuli ekki afplána hluta dóms síns á 

almennum geðdeildum og bera þeir fyrir sig mannúðarsjónarmið. Árið 2005 tilkynnti 

þáverandi heilbrigðisráðherra, Jón Kristjánsson, að opnuð yrði öryggisdeild fyrir 

alvarlega geðsjúka en sakhæfa fanga á Kleppspítala til þess að mæta þörfum þeirra. 

Þetta hefur þó ekki enn verið framkvæmt þar sem að yfirmenn geðsviðs Landspítalans 

tóku það skýrt fram að fangar skyldu aldrei stíga fæti þar inn. Þessi átök milli stofnanna 

gera það að verkum að ekki er hægt að mæta þeim ítrekuðu og alvarlegu 

athugasemdum CPT-nefndarinnar þar sem að ekki er gert ráð fyrir sakhæfum föngum á 

geðdeildum landsins, hvorki almennum né sérhæfðum. Þetta hefur alvarlegar 

afleiðingar í för með sér, sérstaklega með stækkandi hópi fanga í landinu og ekki er 

viðeigandi af geðsviði Landspítalans að bera mannúðarsjónarmið fyrir sig (Valtýr 

Sigurðsson, 2005).   

8.3.2 Meðferðarstarf innan fangelsa ríkisins 

Í mörgum tilfellum eiga dómþolar sem hefja afplánun við einhversskona fíknivanda að 

stríða, hvort sem það er áfengisfíkn eða fíkn í sterkari efni. Mikilvægt er að unnið sé úr 

fíknivandanum svo hægt sé að hefjast handa við að bæta einstaklinginn sem slíkan og 

byggja hann upp og aðlaga hann að lífi án fíkniefna. Betrunin skilar sér ekki eins vel ef  

næst að vinna að lausn undan fíknivandanum (Farley, Smith og Boyle, 2005). Rannsóknir 

hafa sýnt fram á að meðferð við fíknivanda fanga hefur skilað árangri. Það eru tveir 

þættir sem skipta þó mestu máli hvað varðar árangur meðferðarinnar með það að 

markmiði að fangi hefji ekki neyslu fíkniefna á ný eftir afplánun. Annarsvegar er það 

hversu lengi meðferðin varir, því lengur sem hún varir, því betri verður árangurinn. 

Hinsvegar er það eftirfylgni eftir að afplánun lýkur sem miðar að því að halda 

meðferðarstarfinu áfram eftir að fangi fer út í samfélagið á ný. Það er ekki síst mikilvægt 

vegna þeirrar hættu sem skapast þegar fangar fá frelsi sitt á ný vegna hættunnar á því 

að þeir taki of stóran skammt af fíkniefnum. Þeir gera sér ekki endilega grein fyrir því að 

þeir hafa ekki þol fyrir eins miklu magni og áður en þeir hófu meðferð í afplánun 

(Council og Europe, 2000).   

Þeir fangar sem eiga við einhverskonar fíknivanda að stríða og eru að afplána dóm í 

fangelsi ríkisins hafa ekki úr mikilli meðferðarþjónustu að velja. Það er til að mynda 

einungis meðferðarálma fyrir fanga sem glíma við áfengis- og vímuefnafíkn á Litla-

Hrauni. Slík meðferðarálma er ekki til staðar í öðrum fangelsum ríkisins en þó hafa 

fangar möguleika á því að sækja AA-fundi. Stöku sinnum eiga þeir einnig möguleika á að 

fá ráðgjöf hvað varðar áfengis- og vímuefnafíkn en til þess þarf beiðni sálfræðings. CPT-

nefndin leggur til að þróa þurfi heildstæða meðferðaráætlun fyrir fanga sem eiga við 

slíkan vanda að stríða til þess að vinna bug á þeim fíknivanda sem þeir glíma við. Þetta 

meðferðarúrræði hefur skilað góðum árangri og sýnir því gott fordæmi til þess að auka 

slíka þjónustu við fanga með fíknivandamál. (CPT, 2013-a; Ríkisendurskoðun 2012). 

Íslensk stjórnvöld svöruðu þessum athugasemdum CPT-nefndarinnar með þeim 

ummælum að það væri hluti af daglegri meðferðarstarfsemi fangelsa að veita afeitrun 

og meðferð fyrir áfengis- og vímuefnasjúka. Þó var það viðurkennt að það væri þörf á 

úrbótum í þessum málum og að Velferðarráðuneytið myndi skoða möguleika á 

framkvæmd þeirra (CPT, 2013-b). 

CPT-nefndin kom einnig með athugasemd um að engin úrræði væru í boði fyrir þá 

fanga sem afplána dóm vegna kynferðisbrots. Hún leggur til að íslensk stjórnvöld setji á 

fót meðferðir fyrir þá sem sitja inni fyrir slík brot til þess að minnka líkur á því að 

viðkomandi fangi brjóti af sér aftur á svipaðan hátt (CPT, 2013-a). Meðferðarúrræði fyrir 

þá sem dæmdir eru fyrir kynferðisbrot þykja mjög mikilvæg meðal annars af þeirri 

ástæðu að í mörgum tilfellum hafa gerendurnir sjálfir verið þolendur kynferðislegrar 

misnotkunar. Þetta felur einnig í sér að þeir sem eru þolendur kynferðisbrota skuli fá 

viðeignandi stuðning og úrræði vegna áfallsins sem fylgir slíkri árás til að sporna gegn því 

að þeir komist í kast við lögin seinna á ævinni (Helgi Gunnlaugsson, 2008). Íslensk 

stjórnvöld komu þó með svar við athugasemdum nefndarinnar og tóku það fram að það 

sé til staðar einstaklingsmeðferð fyrir kynferðisafbrotamenn sem byggð er á hugrænni 

atferlismeðferð. Meðferðin miðar að því að beina kynferðislegu blæti einstaklingsins á 

aðrar brautir til þess að koma í veg fyrir að einstaklingurinn brjóti af sér á ný. Einnig er 

fanganum veitt eftirlfylgni að afplánun lokinni. Fangar sem sitja af sér dóm vegna 

kynferðisbrota er veittur forgangur í sálfræðimeðferð innan fangelsisins vegna þess að 

erfitt getur verið að finna sálfræðing utan fangelsisins sem hefur nægilega þekkingu á 

aðstæðum slíkra einstaklinga (CPT, 2013-b).  

8.4 Kynbundið misrétti 

CPT-nefndin kom inn á það að það væri ekki ásættanlegt að úrræði afplánun 

fangelsisdóma sem tækju sérstaklega mið af konum væru ekki í boði innan 

Fangelsismálastofnunnar. Í skýrslunni kemur fram að það sé vöntun á áfangaheimili eins 

og Vernd fyrir konur. Einnig kom nefndin með alvarlegar athugasemdir varðandi það að 

kvenfangar væru ekki aðskildir frá karlföngum yfir daginn í fangelsinu í Kópavogi og fór 

nefndin fram á að fengið yrði staðfest samþykki frá öllum föngum um það fyrirkomulag. 

Þó er ekki heimilt að fangar af sitthvoru kyni fari saman inn í fangaklefa og það er fylgst 

náið með föngunum í sameiginlegum rýmum fangelsisins yfir daginn. Mat 

Fangelsismálastofnunar ríkisins er að það sé nauðsynlegt að leggja starfsemi fangelsisins 

í Kópavogi niður og bæta aðstöðu kvenna sem afplána dóm á Íslandi. Eins og fram hefur 

komið er gert ráð fyrir fangarýmum fyrir kvenkyns fanga í fangelsinu á Hólmsheiði og 

þar með verður afplánunaraðstaða kvenna bætt með nýju húsnæði og bættri aðstöðu 

(Valtýr Sigurðsson, 2004; CPT, 2013-a). Íslensk stjórnvöld sendu svar við ábendingum 

CPT-nefndarinnar og tóku þar fram að konur væru í svo miklum minnihluta fanga á 

Íslandi að ekki væri talið nauðsynlegt að gera sérstakar ráðstafanir eða stofna sérstök 

úrræði fyrir kvenfanga. Tekið var fram að það hafi gengið vel í gegnum árin að vera með 

kven- og karlfanga í sama fangelsi og ekki sérstök ástæða til þess að breyta því. Í nýju 

fangelsi á Hólmsheiði verður sérstök álma fyrir kvenfanga líkt og áður hefur komið fram 

en þær nýta sameiginleg rými með karlföngum fangelsisins. Kvenfangar hafa kost á því 

að afplána dóm sinn í opnum fangelsum eins og á Kvíabryggju og í fangelsinu að Sogni 

ásamt því að geta sótt um að klára afplánun sína á áfangaheimilinu Vernd. Þar er þó ekki 

aðskilnaður fanga af sitthvoru kyninu og þykir CPT-nefndinni það ekki ásættanlegt. 

Íslensk stjórnvöld tóku það þó fram að samstarf væri hafið við áfangaheimilið Dyngjuna 

sem er ætlað konum og þegar svarið við skýrslu CPT-nefndarinnar var gefið út höfðu 

tvær konur klárað að afplána dóm sinn þar (CPT, 2013-a; CPT,2013-b).  

8.5 Skortur á fjármagni 

Fjárskortur ríkisins á síðustu árum hefur án efa komið niður á fangelsismálum á Íslandi.  

Stjórnvöld hafa fjölgað lögbundnum verkefnum Fangelsismálastofnunar með aukinni 

áherslu á betrun fanga. Slíkum verkefnum hefur þó ekki verið veitt nægilegt fjármagn og 

leggur Ríkisendurskoðun áherslu á það að þessi verkefni verði kostnaðargreind af 

stjórnvöldum og fjármagn verð veitt í samræmi við kostnaðargreiningu. Vegna þessa 

vandamáls hefur Fangelsismálastofnun ekki nægilega fjármuni til þess að sinna þeim 

fjölmörgu verkefnum sem þeim er skylt að sinna (Ríkisendurskoðun, 2010).  

Rekstur fangelsanna í núverandi mynd hefur ekki verið hagkvæmur fyrir ríkið vegna 

þess hversu lítil og mörg fangelsin eru og fjarlægðar þeirra frá höfuðborgarsvæðinu. Það 

væri hagkvæmara að reka stórt fangelsi nær höfuðborgarsvæðinu þar sem að kostnaður 

á hvert fangarými minnkar eftir því sem fangarýmin eru fleiri. Fangelsið sem kemur til 

með að rísa á Hólmsheiði verður því stórt skref í átt að því að gera rekstur fangelsanna 

hagkvæmari (Ríkisendurskoðun, 2010). 

Ekki var að sjá að CPT-nefndin hafi eitthvað um fjármál fangelsismála á að setja en 

eflaust má ætla að þær athugasemdir sem nefndin hefur sett má að hluta til rekja til 

fjárskorts og þar með takmarkaðri möguleika á að ráða fleiri fagfólk, þróa ný úrræði fyrir 

fanga og takast á við fyrri athugsemdir CPT-nefndarinnar. Í nýjustu skýrslu CPT-

nefndarinnar er gerð athugasemd við það að ekki hafi verið brugðist við sumum þeim 

athugasemdum sem gerðar voru í heimsókn nefndarinnar árið 2004. Meðal þeirra 

athugasemda eru málefni geðsjúkra en sakhæfra fanga ásamt heilbrigðisþjónustu í 

fangelsum ríkisins. Því leggur nefndin sérstaka áherslu á að þessi málefni verði tekin fyrir 

og endurbætt (CPT, 2013-a). 

9 Umræður og lokaorð 

Meginmarkmið refsinga á þjóðveldistímanum má að miklu leyti rekja til hefndarinnar, að 

hefna fyrir brot sem framið hefur verið. Þá var byggt á því að varðveita gagnkvæman 

rétt borgaranna og stuðla að því að grundvallarreglum samfélagsins yrði fylgt, að gjalda 

illt með illu. Þannig þótti réttlætinu fullnægt og verknaðurinn talinn gefa ástæðu til 

réttmætra refsinga. Refsingar áttu einnig að gefa fordæmi svo að menn forðist afbrot 

vegna refsinganna og þannig hafi hún nytsamlegt gildi fyrir samfélagið í heild, bæði 

sérstök áhrif sem almenn. Á 19. öld fór að gæta mildari stefnu, þá voru siðferðileg 

sjónarmið uppi varðandi þann brotlega sem og samfélagið. Varnaðaráhrifin voru meðal 

annars byggð á siðferðilegum sjónarmið. Lögð var áhersla á það að dómþoli væri frekar 

eins og sjúklingur á spítala sem þyrfti á aðstoð að halda en fangi í afplánun. Það hefur 

aukist nú á seinni tímum að refsing fari fram í formi betrunar, þ.e. að brotamenn bæti 

sitt ráð á refsitíma og með því megi draga úr ítrekunaráhrifum. Enn er unnið að réttustu 

lausninni til að draga úr afbrotum með mannúðlegum refsingum sem hafa bæði sérstök 

varnaðaráhrif og almenn varnaðaráhrif. Það ber á því að það sjónamið sé efst á baugi 

fræðimanna en almenningur virðist hafa meiri þörf fyrir hefnd. Hefndin sem skín svo 

berlega í gegn þegar refsingar á tímum þjóðveldisins eru kannaðar virðist vera 

manninum í blóð borin, enda er dómstóll götunnar einn sá óvægasti er um getur og 

umræða fjölmiðla oft áhrifamesta refsingin. 

Félagsráðgjafi var fyrst ráðinn til starfa hjá Fangelsismálastofnun ríkisins árið 2005 

og annar árið 2007 og hafa störf þeirra verið fjölbreytt og margslungin. Þeir starfa fyrst 

og fremst að betrun fanga, skilorðseftirliti og aðstoð við aðstandendur. Verkefni þeirra 

eru þó það mörg og skjólstæðingahópurinn svo stór að þessir tveir félagsráðgjafar ná 

ekki að sinna öllum þeim brýnu verkefnum sem fyrir þeim liggja. Með tilkomu fleiri 

stöðugilda félagsráðgjafa hjá Fangelsismálastofnun ríkisins  gætu störf þeirra skilað mun 

meiri árangri og tryggt til muna réttarstöðu fanga og stuðlað að nauðsynlegum 

breytingum á starfsháttum. Með tilkomu betrunarstefnu í fangelsum ríkisins og aukinni 

áherslu á mannúðarsjónarmið og velferð fanga væri það þróun í rétta átt að 

stöðugildum félagsráðgjafa yrði fjölgað til muna. 

Nú til dags eru ákvæði í lögum sem tryggja réttarstöðu fanga í afplánun og þá 

þjónustu sem þeir eiga að geta notið. Staða fanga er til að mynda metin í upphafi 

afplánunar til þess að sjá hvernig þjónustu hann þarfnast til betrunar. Fangar eiga að 

hafa tækifæri á því að stunda nám og vinnu á meðan afplánun stendur til þess að efla þá 

áður en þeir fara út í samfélagið á ný. Vinna í fangelsum hefur þó alltaf verið til staðar, 

áður fyrr var hún kölluð hegningarvinna en nú til dags er hún hluti af þeirri betrun sem 

fram fer í fangelsum ríkisins. Þrátt fyrir þann rétt sem föngum er veittur í ákvæðum laga, 

virðist starf stjórnvalda ekki vera nægilega öflugt eða skipulagt til þess að framfylgja 

þessum réttindum. Gerð var úttekt á starfi innan fangelsa ríkisins af CPT-nefndinni og 

niðurstöður hennar gefa skýr merki um að það sé ýmislegt sem betur mætti fara. 

Ákvæði laga virðast ekki vera það sem hindrar að þessi atriði séu lagfærð heldur eru það 

stjórnvöld sem ekki hafa fylgt þeim ákvæðum á fullnægjandi hátt. CPT-nefndin gerði 

ýmsar athugasemdir við ýmsa þætti fangelsiskerfisins á Íslandi. Meðal þeirra var að 

heilbrigðisþjónustu í fangelsum ríkisins væri ekki sinnt eins og skyldi, kvenfangar eru 

ekki nægilega aðskildir frá karlföngum, sakhæfir geðsjúkir fangar verða undir hvað 

varðar heilbrigðisþjónustu og njóta ekki sömu réttinda og aðrir fangar, fjármagn fylgir 

ekki fjölgun á lögbundnum verkefnum Fangelsismálastofnunar og meðferðarstarf innan 

fangelsa ríkisins er ekki nægilega skilvirkt. Einnig var gerð alvarleg athugsemd um hversu 

langur biðlisti er í fangelsi hér á landi og nauðsynlegt sé að fækka fólki á þeim lista með 

viðeigandi úrræðum. Íslensk stjórnvöld hafa svarað nýjustu skýrslu CPT-nefndarinnar þar 

sem svarað er fyrir athugasemdir nefndarinnar. Í sumum tilfellum er sú þjónusta sem 

óskað er eftir veitt í fangelsum ríkisins og í því samhengi má nefna málefni 

meðferðarstarfs fyrir kynferðisbrotamenn innan fangelsa ríksins. Hvað varðar kvenfanga 

þá telur Fangelsismálastofnun ekki tilefni til þess að aðskilja fanga af sitthvoru kyni 

frekar af en núþegar er gert. Núverandi fyrirkomulag hefur gengið vel hingað til og því 

ekki talið forgangsatriði að gera breytingar á því. Nýtt fangelsi á Hólmsheiði er talið leysa 

mörg af þeim vandamálum sem fyrir eru í fangelsismálum á Íslandi og má þá helst nefna 

aðstöðu fanga í afplánun og skort á fangelsisrýmum. Með nýju fangelsi á fangarýmum 

að fjölga um á fjórða tug fangarýma. Einnig er stefnt að því að fækka einstaklingum á 

biðlista eftir afplánun í fangelsi með því að beita úrræðum sem fela í sér afplánun utan 

veggja fangelsanna. 

Þegar á heildina er liti má segja að refsiaðferðir á íslandi hafi þróast í átt að 

mannúðlegri aðferðum sem miða að því að bæta einstaklinginn og sporna gegn því að 

hann brjóti af sér aftur með meiri áherslu á betrun. Til þess að ná sem best fram því 

markmiði gæti frekari aðkoma félagsráðgjafa innan Fangelsismálastofnunar komið sér 

mjög vel og er í raun og veru nauðsynleg viðbót í átt að því að bæta þá þætti sem CPT 

nefndin hefur sett út á við skoðun sína. Stjórnvöld hafa unnið að því að bæta 

fangelsismál á Íslandi með því m.a. með því að bregðast við athugasemdum CPT-

nefndarinnar í gegnum árin. Þó virðast ýmis stór álitamál CPT-nefndarinnar eins og 

heilbrigðisþjónusta við geðsjúka sakhæfa fanga sitja á hakanum varðandi úrbætur. 

Stjórnvöld á Íslandi hljóta að stefna að því að virða mannréttindi til hins ítrasta og 

standast þær kröfur sem að íslensk lög og alþjóðasamfélagið gerir til þessa málaflokks. 

                                  Lísa Margrét Þorvaldsdóttir   

